
 Парламент

Жарыкъландырыучу, поэт, кёчюрмечи, суратчы Кърым-
шаухалланы  Ислам-Бийни (1864-1910) туугъан кюнюнде, 31 
мартда, Тебердиде аны Юйю-музейинде къарачай-малкъар 
маданиятны айнытыугъа сезимли юлюш къошханланы 
тёрели саугъалау байрамы къуралгъанды.

Жыйылыу 3 бет

Быйыл халкъ закийибиз туугъанлы 
165 жыл болады. Мечиланы Кязим атлы 
маданият фондну директору Аппай-
ланы Мустафаны къызы Лариса анга 
аталып этилген, этиллик ишлени юсле-
ринден айтады. 

«Кязимни хурметине атап 
тамамларыкъ жумушларыбыз кёпдюле»

Маданият 2 бет

Бир-бирледе адам сайлагъан усталыгъына бюсюреме-
ген кезиулери да болады. Алай Жаболаны Зайнаф, Хайыр-
ланы Хызырны къызы, сайлагъан ишине арталлыда сокъуран-
майды. Ол бюгюнлюкде Жанхотияны китапханасында 
ишлейди.

Китапхана

Билимге, огъурлулукъгъа да 
итиндире

4 бет

Миллет тин къыйматларыбызны 
айнытханлагъа – тийишли саугъала

Саулукъларына 
къайгъыргъанланы саны ёсгенди 

Къабарты-Малкъарда саулукъларына къайгъырып, 
анга алгъадан къаратханланы саны ёсгенди. 

«Саулукъ» миллет проектни чеклеринде биринчи 
медицина болушлукъ бериу жаны бла бёлюмню ишин 
игилендирир ючюн бардырылгъан мадарланы хайы-
рындан юч жылны ичинде жыл сайын саулукълары не 
халда болгъанын тинтилгенлени, диспансеризациядан 
ётгенлени саны 63 процентге ёсгенди.

Бу миллет проект ишлеп башлагъан юч жылны 
ичинде тюрлю-тюрлю медицина керекледен битеу да 
200-ден артыгъы, терк болушлукъ бериу автомобиль-
леден 80-и алыннгандыла, деп билдиргенди КъМР-ни 
Башчысы Казбек Коков кесини телеграм-каналында.

КъМР-ни Башчысыны бла 
Правительствосуну пресс-службасы.  

Сынауу кёплеге жарарча
Кёп болмай терк болушлукъ берген Склифосовский 

атлы араны нейрохирургия  службасыны таматасы,  
Пирогов атлы  миллет медицина илму университетни    
нейрохирургия  кафедрасыны профессору, Москва 
шахарны  штатда болмагъан баш нейрохирургу   Ан-
дрей Гринь Къабарты-Малкъарда болгъанды. Сы-

намлы  хирург Республикалы клиника больницада 
аберилерин  ачытханлагъа эм  аркъа  сюеклери ау-
ругъанлагъа операцияла этиу жаны бла мастер-класс 
бардыргъанды. Ол санда коллегалары бла бирге сырт 
сюеклери, боюнлары эм беллери ауругъан ючеуленнге  
операция этгенди.  Андан сора да,  эндоскопия тех-
нологияланы хайырланыуну эм аркъалары ауругъан-
лагъа багъыуну юсюнден  лекция окъугъанды.  

Андрей Гринь  КъМР-ни саулукъ сакълау министри  
Рустам Калибатов бла да тюбешгенди. Аны кезиуюн-
де къонакъ  республикада нейрохирургия  службаны 
ишине бийик багъа бичгенди. Хирургланы эм орта ме-
дицина ишчилени да  усталыкъларын  белгилегенди. 
РКБ-да тынгылы болушлукъ тапдырыргъа битеу онгла 
болгъанларын  чертгенди.  

Кёзлеге багъыуну ахшы амалы 
Республиканы клиника болницасыны  офталь-

мология бёлюмюне аурууну тохташдырыргъа эмда 
операцияла этерге болушхан лазер оборудование 

алыннганды. Аланы хайыры бла кёз аурууну баш-
лана тургъан кезиуюнде окъуна ачыкъларгъа  жа-
рарыкъды.  

Кёзлерин ау басханлада аны кетерир ючюн да лазер 
оборудование хайырланыллыкъды. Андан сора да,   
республикада биринчи кере лазер  тробекулопластика 
этилликди. Операция  30 минут барлыкъды эм бошал-
гъандан сора саусуз юйюне жиберилликди. 

Сагъынылгъан амалла бек къыйматлылагъа санала-
дыла. Бу жолгъа дери быллай болушлукъ алыр ючюн,   
саусузлагъа федерал аралагъа барыргъа тюшгенди. 
Энди аны борчлу халда медицина страховка бла (ОМС) 
бла кесибизде  алыргъа онг барды.

КъМР-ни Парламентини президиумуну 
жыйылыуунда «правительстволу сагъ-
атда»  быйыл республикада жай тирлик 
себиу ишле къалай къуралгъанларына 
къаралгъанды. Кенгешни спикер Татьяна 
Егорова бардыргъанды. 

КъМР-ни эл мюлк министри  Хасан Сижажев 
докладыны аллында 2023 жылны эсеплери бла 
къысха шагъырей этгенди. Ол билдиргенича, 
былтыр тирлик иги болгъанды, эл мюлк про-
дукцияны индекси 110,1 процентге жетгенди. 
Мирзеу ёсдюрюуде уа бютюнда уллу жетишим-
ле болгъандыла. 

Жаз башы сабан ишлени къуралыулу бар-
дырыр мурат бла министерство агропромыш-
ленный комплексде федерал ведомстволаны 
жер-жерли бёлюмлери, муниципалитетледе 
жууаплы структурала бла бирге   оператив 
штаб  къурагъанды. Аны бла бирге эл мюлк бла 
кюрешгенлеге тийишли методика, ангылатыу 
болушлукъ бериледиле.

 Сабан ишле уа тийишли заманда башланн-
гандыла. Шёндю къышлыкъланы байыкълан-
дырыу ишле толтуруладыла. Бу жумушла мир-
зеу ёсген 44,7 минг гектарда бардырылгъан-
дыла, ол а битеу сабанланы 68 процентиди. 

Мирзеу Май, Прохладна эм Терк районлада 
себилип башлагъанды. Жазлыкъла 2,7 минг 
гектарда себилгендиле. Битеу да бирге аланы 
211,4 минг гектарда себерге белгиленеди. 

 Бу ишлени техника, урлукъ бла жалчытыуну 
юсюнден да баргъанды сёз. Бюгюнлюкде  5,5 
минг тоннагъа урлукъ барды, андан а эл мюлк 
бла кюрешгенлеге 4,4 минг тоннасы керек 
боллукъду. 

Регион нартюх эм картоф урлукъ бла кеси-
не керек тенгли  жалчытады. Республикада 
15 минг тонна урлукъ нартюх ёсдюрюледи, 
кесибизге уа андан 3,3 минг тоннасы жетеди. 

Картоф урлукъ  2 минг тоннады. Министр айт-
ханыча, къудоруну, тахта кёгетлени урлукълары 
бла жалчытыу соруу эсепде турады. 

 Сёз минерал семиртгичле бла жалчытыуну 
юсюнден да баргъанды. Ала регионнга РФ-
ни Эл мюлк министерствосу къабыл кёрген 
планнга кёре келтириледиле. КъМР-ни Пра-
вительствосуну бегими бла аланы сатыу бла 8 
компания кюреширикди, аладан эл мюлк бла 
кюрешгенле семиртгичлени кеси багъалары 
бла сатып алаллыкъдыла.

Бюгюнлюкде уа минерал семиртгичлени 
20,2 минг тоннасы сатып алыннганды, аланы 
регионнга келтириу жумушла андан ары бар-
дырыладыла.

- Былтыр семиртгичлени хайырланыуну 
къыралда болгъан орта эсепден озуп, субъект-
лени арасында бешинчи жерге чыкъгъанбыз,-
дегенди докладчы.

Эл мюлк бла кюрешгенлени отлукъ, эл 

мюлк техника бла жалчытыуну юслеринден 
да айтылгъанды. Жылны аллындан бери уа 
тюрлю-тюрлю 51 техника сатып алыннганды. 
Быйыл мелиорация жаны бла ишле андан ары 
бардырыллыкъларын айтханды министр.   

 Эл мюлк бла кюрешгенлеге къырал себе-
плик быйыл да берилликди. РФ-ни Эл мюлк 
министрествосу бла КъМР-ни Правительствосу 
ол жаны бла 9 келишимни къабыл кёргендиле. 
Битеу да бирге бу жумушлагъа 3 миллиард сом 
берилликди. 

Хасан Сижажев жаз башы сабан ишле бир 
тюрлю чырмаусуз башланнганларын, кемчили-
кле муниципал органла бла бирге къысха за-
манны ичинде тамамланнганларын чертгенди. 

- 2024 жылда республика эл мюлкде биягъы 
иги кёрюмдюле болдурлугъуна ышаныулукъ 
уллуду.  Малчылыкъ, аш-суу жарашдырыу 
промышленность ёсюуню кёргюзтюрюклери 
белгиленеди,-дегенди ол.

Докладны сюзе, Татьяна Егорова жерчилик 
бла кюрешгенле ата журтлу урлукъла бла хай-
ырланнганларын бла къалгъанларын, тирлик 
эки кере ёсдюрюлген жерлени  болумуну, буз 
уруу кезиуге хазырлыкъны юслеринден билир-
ге сюйгенди. 

 Хасан Сижажев айтханыча, урлукъну 85 
проценти ата журтлуду. Мелиорация соруу-
лагъа аслам эс бурулгъаны бла байламлы хар 
жылдан да хайырланыугъа 5-10 минг гектар 
жер кийириледи. Докладчы билдиргенича, 
Къабарты-Малкъар бир жерден эки тирлик 
жыйгъан жангыз регионду – къышлыкъла 
жыйылгъандан сора юч районда биягъы мир-
зеу себиледи. 

 Буз уруудан сакъланыуну юсюнден айт-
ханда, ахыр беш жылда бу жаны бла ишле 
бардырылгъан 7 жер ачылгъандыла. Алай бла 
481 минг эл мюлк жер къорууланады. Быйыл 
эмда келир жыл энтта эки пункт ачаргъа мурат 
барды.

2023 жылда уа республика 24 миллион дол-
лар багъасы продукцияны тыш къыраллагъа 
сатханды. Асламында алма, будай, сютден 
жарашдырылгъан ашарыкъла, эт, татлы аша-
рыкъла. 

Аграр соруула, табийгъатны хайырланыу, 
экология эм тёгерекдеги къудуретни  сакълау 
жаны бла комитетни башчысы Артур Текушев  
аш-суу къоркъуусузлукъ жаз башы сабан ишле 
къалай къуралгъанлары бла байламлы болгъа-
нына эс бургъанды. Дагъыда депутат законла 
чыгъарыучу орган министерство бла къаты 
байламлыкъла жюрютгенин белгилеп, аны 
ишине эм республиканы агропромышленный 
комплексине иги багъа бергенди. 

 «Правительстволу сагъатны» ахырында Та-
тьяна Егорова регионда шёндюгю теплицала 
ачылгъанларын белгилеп, аланы ишлери бла 
шагъырейленирге башламчылыкъ этгенди. 

Жыйылыу жууаплы органлагъа эсгертиулени 
къабыл кёрюу бла бошалгъанды. 

КъМР-ни Парламентини 
пресс-службасы.

Эсепле

Юйретиу

 Тюбешиу

Къабарты-Малкъар Республи-
каны Башчысы  Казбек Коков 
республикалы школ эмда студент 
медиаотрядланы келечилери бла 
тюбешгенди. Республиканы та-
матасы бла бирлешген интервью 
этерге оюм кёп болмагъанлай 
Приэльбрусьеде бардырылгъан 
«Шуёхлукъну кёпюрлери» халкъ-
ла аралы турист-патриот слётда 
айтылгъан эди. Казбек Коков 
башламчылыкъны дурус кёргенди 

эмда бу тюбешиу къуралгъанды.
Башчы жаш адамлагъа сей-

ир болгъан соруулагъа жууапла 
бергенди эм алагъа кесини ишчи 
кабинетин кёргюзтюп да хапар-
лагъанды. Ахырында Казбек Коков 
тюбешиуге къатышханлагъа баш-
ламчылыкълары, тири жашау кёз 
къарамлары ючюн ыразылыгъын 
билдиргенди эмда мындан ары-
сында жетишимле тежегенди.

Казбек Коков жаш тёлюню келечилерини 
сорууларына жууапла бергенди

Сабан ишле чырмаусуз башланнгандыла  

КъМР-ни Башчысы Казбек Коков Стратегиялы 
айныу эмда миллет проектле жаны бла советни 
жыйылыууну эсеплерине кёре муниципал район-
ланы бла шахар округланы администрацияларыны 
башчылары бла ишчи кенгеш бардыргъанды. 
Анда сёлеше, регионну оноучусу халкъны къолай-
лыгъын ёсдюрюу баш борчладан бири болургъа 
кереклисин эсгертгенди.

– Советни жыйылыуунда туура этилген борчла 
бла муратла Президентибиз Владимир Путинни 
буйрукъларына кёре белгиленнгендиле. Муници-
палитетле да кеслерини ишлерин ала толтурулурча 
къураргъа керекдиле,- дегенди Казбек Коков.

Энчи аскер операциягъа къатышхан жерлешле-
рибизге болушууну юсюнден  а бютюн тынгылы сё-
лешиннгенди. Бюгюнлюкде техникасы, аш-азыкъ 
затлары бла да кезиулю жюк жыйышдырыла 
турады. Ары аскерчиле кеслери тилеген затла да 
киредиле.

Апрельде эллени бла шахарланы тизгинлерин 
жыйыуну бла кир-кипчикден тазалауну айлыгъын 
бардырыу бла байламлы соруулагъа да къарал-
гъанды.

Сёз миллет проектлени толтуруу жаны бла 
болумгъа жетгенде, къурулуш эмда жангыртыу 
ишлени тынгылы болгъанларына бла къалгъан-
ларына, ала болжалларында тамамланырларына 
дайым къаты контроль этилгени эсгертилгенди, 
деп билдиргендиле КъМР-ни Башчысыны бла 
Правительствосуну пресс-службасындан.

Казбек Коков Къабарты-Малкъар Республи-
каны Башчысында Стратегиялы айныу эмда 
миллет проектле жаны бла советни жыйылы-
уун бардыргъанды. Анда  2023 жылда социал 
бёлюмню бла экономиканы айнытыуну эмда 
миллет проектлени толтурууну баш эсеплери 
чыгъарылгъандыла эмда 2024-2025 эмда 2030 
жыллагъа муратла эмда экономика кёрюмдюле 
белгиленнгендиле.

Жыйылыуда айтылгъаныча, озгъан жыл ар-
тыкъ тынчлыкълы болмагъанды, алай, анга да 
къарамай, аны экономика кёрюмдюлени ёсюу-
лери бла бошаргъа къолдан келгенди. Битеулю 
регион продукт (ВРП) 291,3 миллиард сом бол-
гъанды неда, 2022 жыл бла тенглешдиргенде, 
105,4 процентге жетгенди. 2024 жылны эсеплери-
не кёре, аны биринчи кере 300 миллиард сомгъа 
жетдирирге белгиленеди.

Эл мюлкде да эсленирча ёсюм барды: про-
изводстволу индекс 2022 жылдан эсе 10,1 про-
центге асламды, эл мюлк продукцияны ёлчеми 
уа 89,5 миллиард сомгъа жетгенди. Къурулушда 
ёсюм да, 2022 жыл бла тенглешдиргенде, 105,9 
процентни  неда 38 миллиард сомну тутады. 
Жашау журтладан 559 минг квадрат метрден 
артыгъы хайырланыргъа берилгенди, ол а 2022 
жылдан эсе 7 процентге асламды.

Розница сатыу-алыуда да ёсюм игиди, туризм-
ни ВРП-да юлюшю уа 3,3 процентни тутханды. 
Ол а 5 жылны ичинде 2 кереге ёсгенди.

«Экономиканы айный барыуун быйыл, баш-
ха жыллада да сакъларгъа таукелбиз»,- деп, 
КъМР-ни Башчысы Казбек Коков экономиканы 
айнытыуну 2030 жылгъа дери белгиленнген кё-
рюмдюлеге жангыдан къараргъа буюргъанды. 
«Регионубуз халкъны къолайлыгъы жаны бла 
битеуроссей даражагъа жетер ючюн, битеулю 
регион продукт,  бек аздан, 800 миллиард сом 

А.С. Дзасоховну «Къабарты-Малкъар 
Республиканы аллында къыйыны 

ючюн» орден бла саугъалауну юсюнден
Къабарты-Малкъар Республиканы 

Башчысыны 
У К А З Ы

Халкъланы араларында шуёхлукъну бла бирге иш-
леуню кючлендириуге уллу къыйын салгъаны ючюн 
ДЗАСОХОВ Александр Сергеевични «Къабарты-
Малкъар Республиканы аллында къыйыны ючюн» 
орден бла саугъаларгъа.

Къабарты-Малкъар 
Республиканы Башчысы                        К. КОКОВ

Тюнене Къабарты-Малкъар Республикагъа 
иш бла Россей Федерацияны Президентини 
Шимал-Кавказ федерал округда толу эр-
кинликли келечиси Юрий Чайка келгенди. 
КъМР-ни Башчысы Казбек Коковну Юрий 
Яковлевич бла тюбешиуюню чеклеринде 
Президентибиз Владимир Владимирович 
Путин Федерал Жыйылыугъа Посланиясын-
да белгилеген буйрукъланы Къабарты-Мал-
къарда бардырылыу сорууларын тынгылы 
сюзгендиле.

Алып айтханда, сёз саулукъ сакълау 
махкемелени жангыртыуну, мектеплени 
тынгылы ремонтларын андан ары барды-
рыуну эмда школгъа дери билим берген 
учрежденияланы тынгылы ремонтлары бла 

байламлы программагъа республиканы 
къатышыууну юслеринден баргъанды.

Дагъыда республиканы оноучусу Юрий 
Яковлевичге регионну инфраструктура ай-
ныууну юсюнден хапарлагъанды, ол санда 
Шимал-Кавказ федерал округну регионла-
рыны араларында турист къолайлыкъны 
бла сатыу-алыу-экономика байламлыкъ-
ланы кенгертиуню да.

Энчи эс социал соруулагъа бёлюннгенди, 
республиканы адамларыны файдалыкъла-
рын ёсдюрюуге бла жангы ишчи жерлени 
къураугъа да ол санда. 

КъМР-ни Башчысыны бла 
Правительствосуну пресс-службасы.

Социал магъаналы проектлеге 
тынгылы эс бурулгъанды

Кенгеш

«Экономиканы айныуун 
сакъларгъа таукелбиз»

Сюзюу
болургъа керекди. Аны ючюн а битеу болгъан 
онгларыбызны хайырланырыкъбыз, ол санда 
ишни файдалылыгъын кётюрюу, бёлюмлени 
тирилтиу, цифралы амалланы сингдириу, ВРП-ни 
къурамын тюрлендириу, жарашдырыучу произ-
водствону аякъландырыу жаны бла мадарла 
этерикбиз»,- дегенди регионну оноучусу, деп 
билдиргендиле КъМР-ни Башчысыны бла Пра-
вительствосуну пресс-службасындан.   

Ал жанында – халкъны 
къолайлыгъын ёсдюрюу

 Тинтиуле

Жыйылыуну ача, пала-
таны билим бериу, илму, 
жаш тёлюню ишлери эм 
кеси ыразылыгъы бла игилик 
этиуню айнытыу жаны бал 
комиссиясыны башчысы 
Байчеккуланы Нина ана 
тиллеге юйретиуню, аланы 
сакълауну дайым да эсепде 
тутаргъа тийишлисин айтхан-
ды. Тил миллетни энчилигин 
белгилеген мурдору, аны 
маданият-тин хазнасы бол-
гъанын да эсгертгенди. 

Бу жаны бла билим бе-
риу органла къалай ишле-
генлерини юсюнден Жа-
рыкъландырыу эмда илму 
министерствону битеулю 
билим бериу жаны бла  бё-
люмюню башчысы Залина 
Ашинова билдиргенди. Ол 
эсгертгенича, къарачай-мал-
къар, къабарты-черкес эм 
орус тиллеге республиканы 
Конституциясында къырал 
тиллени даражасы бериле-
ди. Миллет тиллени сакълау 
иш «Къабарты-Малкъар Ре-
спубликаны халкъларыны 
тиллерини» юсюнден регион 
законнга эм норматив право 
актлагъа кёре тамамланы-
лады. Россейни эм Къабар-
ты-Малкъарны Правитель-
стволарыны 204-Р эм 166-рп 
бегимлерине тийишлиликде 
2022-2032 жыллада тиллени 
сакълау жаны бла мадарла-
ны планы бегитилгенди. «РФ-
де билим бериуню юсюн-
ден» 2018 жылда къабыл 
кёрюлген федерал законнга 
кийирилген тюрлениулеге 
кёре, миллет тиллеге борчлу 
халда окъутадыла, аны бла 
бирге сабий къайсы миллет 
тилге юйрениригин атасы бла 
анасы сайлайдыла.  

2023-2024 окъуу жылда 
республиканы мектеплерин-
де къабарты-черкес тилге 
– 78 995, къарачай-малкъар 
тилге уа – 16 341 сабий юй-
ренедиле. 1-9-чу класслада 
ана тиллеге окъутуугъа бир 
ыйыкъгъа ючюшер сагъат 
бериледи, 10-11-чи  классла-
да уа – экишер. Китапла бла 
жалчытыугъа да эс бурула-
ды, быйылгъы окъуу жылда 
1-4-чю класслагъа 98 минг 
жангыртылгъан китап жа-
рашдырылгъанды, абадан 
класслагъа да пособияла 
хазыр этилгендиле. Федерал 
тинтиуге 198 окъутуу-методи-
ка комплект жиберилгенди, 
ол санда 18 билим бериу 

Белгилисича, узакъ элде жашагъан 
тынч тюйюлдю. Шахарда неда аны 
къыйырында орналгъан элде болгъан 
онгла мында жокъдула. Ол себепден 
адамланы жашау болумларын   игилен-
дирген мадарланы къайсы бири да бек 
магъаналыдыла дерчады.  Къырал эм 
муниципал жумушланы тамамлагъан 
кёп функциялы араны  (МФЦ)  аладан 
бирине санаргъа боллукъду. Жаппула-
ны Аминни къызы Танзиля    аны  бё-
люмюнде ишлегенли  он жыл чакълы 
болады.  Бюгюн ол бизни ушакъ нёгери-
бизди. 

– Танзиля, кесинги юсюнгден айтсанг 
эди?  

– Мен Хабазда туугъанма, школдан сора 
Тырныауузда Элбрусну регионал коллед-
жинде экономика бёлюмюнде окъугъанма. 
Аны бошагъандан сора Нальчикде Гуманитар 
университетде (СГУ) билимими ёсдюргенме. 
Урунуу жолум Хабазда Сбербанкны бёлю-
мюнде  башланнганды. Ол жабылгъынчы 
анда эки жыл чакълы ишлегенме. Ызы бла 
элни администрациясында специалист бо-
луп он жыл уруннганма. 

– МФЦ-гъа уа къалай тюшгенсе? 
– Администрацияда ишлей тургъанымлай, 

кесибизде МФЦ-ны бёлюмю ачылады. Мен а  
ары кёчерге сюйгенме. Ары дери Тырныау-
узда стажировканы ётгенме. Артда ол манга 
бек болушханды.   

Ишибизни юсюнден айтханда, ол, эм би-
ринчи, жамауатха керекди.  Алгъын эллиле 
жумушлары бла Залукокоажеге жюрюген-
диле. Аны себепли, биздеча узакъ элде 
ачылгъаны аламат  болгъанды. 

Кёбюсюнде бизге социал магъаналы 
жумушла бла, ол санда сабийлеге пособие 
алырча, пенсиягъа чыгъарча къагъытла 
хазырларгъа келедиле.  Аны бла бирге жер 
алыргъа, сатаргъа, кеслерини атларына 
жаздырыргъа сюйгенлеге  да болушабыз.  
Андан сора да, СНИЛС, ИНН, паспорт де-
генча   документле эм башха справкала да   
жарашдырабыз.  Пенсияларыны ёлчемлерин 
билирге сюйгенлеге да тюрлениуле болсала 
билдиребиз. Аны ючюн энди Пенсия фондха 
барыргъа керекмейди. 

– Кюннге кёп адам келемиди? 
– Эл артыкъ уллу болмагъанлыкъгъа, ишчи  

кюнню ичинде, орта эсеп бла, он адам кели-
учюдю.  Ол санда Кичибалыкъдан да кёпле 
жюрюйдюле.  Сёз ючюн, бюгюн тюшге дери 
бешеулен келип кетгендиле: тёртюсю сабий 
ючюн ахча алыргъа, бири да регистрация 
этдирирге.  Адам санын алмасакъ да, бир 
ишни тамамлар ючюн он жумушну этерге 
тюшеди.  

Адамла бизге электрон амал бла жазыл-
гъанлы юч жыл болады. Ол амал жамау-
атха, бизге да тапды. Кеслери келгенлени 

жумушларына да къарап, ыразы этерге 
кюрешебиз.  Телефон бла соргъанлагъа да 
жууапла беребиз. 

– Ишигизге   чырмарча зат а  бармыды, 
хар негиз да жетемиди? 

– Биз тындыргъан  жумушланы тизмесине  
къошула барады. Бюгюнлюкде аланы саны 
322 -ге жетеди. Аланы барын да тийишлисича 
тамамларгъа жетишалмайбыз, аны ючюн 
энчи онгла изленедиле. Алай болгъанлыкъ-
гъа,  бёлюмюбюз кесини борчун тынгылы 
толтурады.  

Ишибиз жамауатны жашауу бла къысха  
байламлыды. Аны себепли  къыйынды эм  
сейирди. Кюн сайын сингдирилген  тюрле-
ниулеге кёре  билимибизни ёсдюргенлей 
турабыз, сынауладан ётебиз, жангы про-
граммала бла шагъырейленебиз эм бир 
бирибизден сорабыз. Ишибизни жетишимли 
бардырыргъа бир тюрлю чырмау жокъду. 

Керекли техникабыз, терк  ишлеген Ин-
тернетибиз да бардыла,  башха затларыбыз 
да жетедиле. Сау болсун, Зольск районда 
таматабыз Кашежев Мухамед Анатольевич,  
иги адамды, къолундан келгенича болушады. 

Планны толтурсакъ, ахча саугъа  бередиле. 
Жюз жумушну тындырыргъа деп борч салы-
на эсе, эки жюзден атлатмагъан  кезиуюм 
болмайды. Алай бла озгъан эки айда да  
айырмалы болгъанма. 

Манга эм магъанасы – эллилерим  ишиме 
бюсюреселеди.  Алыкъа киши  ыразы болмай 
кетмегенди. Жамауатха жарагъанымы кёр-
сем,  ишиме  бютюн кёлюм бла берилеме.  

– Юйюрюнгю юсюнден да айтсанг эди? 
– Баш ием Хучиналаны Жамал бла юч 

сабий ёсдюребиз. Эгизлеге – Хабибуллах 
бла Мухаммадха – алты, Асиятха тёрт жыл 
болады. Иги муратла алыкъа  алдадыла. 

  КУРДАНЛАНЫ Сулейман. 

– Лариса, Кязим атлы маданият фонд къалай, 
кимни хайырындан къуралгъанды? Сен фондха 
къалай бла келгенсе? 

– Фондну къурауну къолгъа алгъанла Мечиланы 
Батыр бла Люба болгъандыла. Мени да ала чакъ-
ыргъандыла ары. Биринчи былай-былай дегенле-
ринде, ол затланы эталлыкъ тюйюлме, деп келген 
эди эсиме. Бютюнда Кязимни аты бла этиллик 
ишле уллу жууаплылыкъ излегенлери къоркъут-
хан эди, айыпсыз эталырмамы деп. Иш школла, 
устазла, студентле бла байламлы боллукъду де-
генлеринде, хо дегенме. Школда педагогика учи-
лищеде да ишлегенме, жыйырма жыл педагогика 
сынауум болгъаны кёллендиргенди.  2017 жылда 
башланнгандыла къуралыу ишле. 2018 жылда уа 
толу ишлеп башлагъанбыз.

– Жети жыл ишлейсиз, ол кёп да тюйюлдю. 
Мында бардырылгъан ишлени уа санаргъа 
къыйынды: «Ана тил», «Ана тилим – байлыгъ-
ым», «Малкъар тилге юйренеме» деген, башха 
проектле, китап чыгъарыу, эришиуле къурау, 
тюбешиуле, презентацияла… Бек магъаналыгъа 
нени санайса ишингде? 

– Алда сабийле, студентле бла да ишлей кел-
генимде, ана тилибиз унутулуп барады дегенни 
кеси кёзлерим бла кёргенме. Анга не заманда да 
жарсыйма. Студентле бла бирге методист болуп 
школгъа барсам, анда сабийлени ана тилде аз 
сёлешгенлерине жарсып тургъанма. Алай бла 
биринчи «Ана тил» деген проект къуралгъанды. 
Аны телевиденияда этерге эди умутум. Бир жол 
алдыргъан да этебиз, тап болмай, эфирге чыкъмай 
къалгъан эди. 

Былайгъа келгенден сора, Батыр ол онгланы 
болдуруп, ол биринчи телепроектибиз болгъанды. 
Ана тил бла байламлы проектлеге жазыучуланы 
да чакъырып, сабийле бла окъуула да бардырып 
турабыз. Баям, бу ишлени бек магъаналысы анда 
болур: биринчи келип, ана тилде иги сёлешалмагъ-
ан, назму окъуялмагъан сабийле жылдан-жылгъа 
тюзелип, ана тиллерин, миллетлерин сюйюп бар-
гъанлары. 

– Журналистни заманы жетишмейди умутла-
рын болдурургъа. Сен а эки жууаплы ишни да 
келишдиресе. Къалай бла?

– Журналистикада ишими устазла, сабийле бла 
тюбешиуледен башлагъан эдим да, ол манга алда 
педагогика ишими баргъаныча кёрюне эди. Артда 
башха темалагъа кёчюп тебирегенимде, анда да 
бир сейир затла чыгъа, мындан ары уа не болур 
деп, бу иш мени кесине тартып къойгъанды. 

Заман жетишмегенни юсюнден айтханда уа, 
ыйыкъда ненча кюн бар эсе да, ишлейме десем, 
ол ётюрюк боллукъ тюйюлдю. Эки ишимде да теле-
проектле юсю бла байламлыкъ барды. Дагъыда 
кесим тюйюлме, болушлукъчула – къызчыкъла 
– бардыла. Аланы ариу ёсдюргенле сау болсунла.

– Къураучу болгъанны иши не бла чекленеди, 
огъесе аны чеклери жокъмудула? 

– Ол бир зат бла да чеклене болмаз. Муну этерге 
керекди десем, аны бла жашайма кече да, кюн да. 
Уллу Аллах болушады. Хар этген затым тынгылы 
болсун деп, нени да аямай, тёгерегимде таныш-

ларымы да тынчайтмай, алай этерге кюрешеме. 
Адам жюрегин салып этген зат жетишимли болмай 
къалмайды. Бери келиучю адамла – окъуучула, 
студентле, театрны актёрлары – манга бек уллу 
магъананы тутадыла. Кязимни аты сагъынылгъан-
лай, сюелип къаладыла. Ала бары да ана тилни 
сакълаугъа юлюш къошадыла. 

– Жашауда бек башы тюбешиуледиле. Эсингде 
къалгъанла къайсыладыла? 

– Асиет Эрчин деп Тюркден келген суратчы. 
Башхала табийгъатны суратын алгъанда, ол адам-
ланы бетлерин кёргюзтеди. Бютюнда кёзлерин. 
Къазахстандан Хочуланы Людмила. Ол да бир 
сейирлик адам. Скайп бла байламлы бериуле 
да этеме. Алада энчи магъана барды – адамла-
рыбыз, жерни къайсы мюйюшюне да чачылып, 
башха жерлени туугъан жерлерине санап, Ата 
журтларына термилип жашайдыла. Аланы оюм-
лары бек сейирди. 

Ала бла ушакъ этгенимде: «Къаллай адамлары-
бызны тас этгенбиз! Ма быллай ненча адамыбыз 
турады тышында!» – деген оюмла къоймай эдиле 
мени. Айжаякъ да келген эди бери. Ол, Тюрк-
ден бери жолоучулукъну къурагъандан сора да, 
Къазах-Тюрк университетни ачаргъа онг этгенди. 
Аны бир айтханы къалгъанды эсимде. Алгъада 
ол бери келип, бир уллу къууумда тургъанлай, 
анасы дуниясын алышханын билгенде, аны киши-
ге айтмай, ол къууанчны бузмай, алай тёзгенине 
бек сейир этгенме. Ол кёпле эталмазлыкъ уллу 
кишилик эди. 

«Педагогика» журналны баш редактору Бёзю-
ланы Руслан бла да сейирлик ушакъ баргъан эди. 
Узакъда жашаса да, ол миллет къайгъысын кёрюп 
турады. Ма аллай, бирде жарсытхан, бирде къуу-

андыргъан  тюбешиуле къурайдыла ич дуниямы.
– Жыл сайын Кязимни, Къулийланы Къайсын-

ны окъууларын бардырыу тёреге айланнганды. 
Тюрлениуле эслеймисе ал заманны бла бусагъ-
атны тенглешдирсенг?

– Алгъа Тетууланы Хадис къурап бардырып тур-
гъанды Кязимни окъууларын Шыкъыда, Къайсын-
ны окъууларын Огъары Чегемде. Кязимни фонду 
ачылгъандан сора, аланы бизге ётдюргенди. Жыл 
сайын тюбешип, онлайн халда да бардырабыз 
аланы. Заман бара-баргъанда, сабийлени назму 
айтыуда тил тазалыкъларын, технологияланы 
хайырланыуда да иги жанына тюрлениуле бол-
гъанларын эслерчады. Быйыл 300 адамдан ар-
тыкъ къатышханды окъуулагъа. Ана тилге жюрек 
ачханлары баш жетишимибизди бизни, аланы да. 

– Кязим хар таулуну да жууугъуду, дейдиле. 
Сен аны неде эслейсе?

– Сабий школгъа барып, биринчи китабын 
ачханда, Кязим бизни аппабызды деп, андан 
башлайды окъууун. Алай бла хар адам да аны 
жууугъуна, керти адамына санайды. Ишими юсю 
бла эллеге айлансам, анда къартла, тамата тёлю, 
Кязим айтханлай деп, аны сёзюн чакъырадыла 
шагъатха. Ала аны китапларын окъугъанмыдыла, 
окъумагъанмыдыла, билмейме, оюмларын биле-
диле, ёхтемленнген да этедиле аны бла. Миллет 
алай кесине тартхан адам – ол керти да халкъ 
адамыды, къайсыбызны да жууугъубуз.

– Быйыл Кязимни юбилей жылыды. Не сакъ-
лайды бизни?

– Кязимни 165-жыллыгъы бла байламлы этерик 
ишлерибиз кёпдюле. Бусагъатда башланып, школ-
лагъа белгили этилген «Алтын сыбызгъы» деген 
эришиудю. Анда 10-15 жылгъа дери сабийле жыр 
айтырыкъдыла, тепсерикдиле. «Мен художникме» 
деген эришиуде Кязимни портретин ким иги иш-
лесе да, аны сайларыкъбыз. Ол затха жюриге бек 
белгили, профессионал адамланы сайлагъанбыз. 
«Кязимни окъуулары», Кязимни чыгъармаларына 
кёре суратла, къол ишле этиу, «Малкъар тилни эм 
иги устазы» деген эришиу… Дагъыда жыл сайын 
барыучу Битеуроссей турнирибиз – быйылгъы 
жылда хорлагъанла Европаны Биринчилиги де-
ген чекге чыгъарыкъдыла. Кязимни малкъар, 
орус тилде да китаплары басмаланырыкъдыла. 
Сабийле бла тюрлю-тюрлю тюбешиуле барды-
рыллыкъдыла. 

– Закийни сен бек сюйген назмусу къайсыды?
– Аны хар назмусу да насийхатды бизге. Айыр-

гъан къыйынды. Сабийлигимде «Къар кюн арбазы-
бызда къоннган чыпчыкъ» деген назмуну сюйюучю 
эдим. Анда суратланнган къыш кюнню сезгенме 
окъугъанымда. «Бузжигит» деген поэмасы да 
багъалыды манга. Сюймеклик къаласычады ол.  
Педколледжде ишлегенимде, сахнада да салгъан 
эдик аны студентле бла. Ала аны магъанасын те-
рен кёргюзтгенлери эсимден кетмейди. Кязимни 
хар назмусу, хар тизгини да бизге хар кюнюбюзде 
керекли акъыл сёзледиле. 

Ушакъны МУСУКАЛАНЫ 
Сакинат бардыргъанды.

Бу кюнледе Россейни 
эмда Къыргъызстанны би-
лим бериуде ишлеген ке-
лечилери Къабарты-Мал-
къарны жокълагъандыла. 
Ала Минги тауну тийресинде 
болгъандыла эмда  Элбрус 
районну  юлгюсюнде школ-
лагъа тынгылы ремонт эти-
уню программасы жашауда 
къалай бардырылгъанын 
тинтгендиле. 

Бизни республикагъа  
Къыргъызстанны жарыкъ-
ландырыу министри  До-
гдуркул Кендирбаева,  Ошда 
къырал педагогика универ-
ситетни ректору  Бекмурза 

Зулуев, Къыргъызстанны  
Билим бериу академия-
сыны президенти Назира 
Дюшеева эмда башхала 
келгендиле.

Россейни жанындан  бу 
ишге «Жарыкъландырыу» 
акционер биригиуню тамата-
сы Наталья Третьяк,  РФ-ни  
жарыкъландырыу министри-
ни орунбасары Денис Гри-
бов, Халкъла аралы бирге 
ишлеу эмда асламла бла 
байламлыкъла жюрютюу 
жаны бла департаментни 
директору Усман Рассуханов 
эмда Ставрополь крайны 
жарыкъландырыу мини-

стрини орунбасары Денис 
Жирнов къатышхандыла.

Къабарты-Малкъаргъа 
келгинчи, россейли эмда 
къыргъызлы  къонакъланы 
къаууму «Машук» билим 
бериу арада болуп, кенгеш-
ге къатышхандыла. Анда 
РФ-ни жарыкъландырыу 
министри Сергей Кравцов 
бла  Догдуркул Кендирбаев 
бирге ишлеуню юсюнден 
талай келишимге къол сал-
гъандыла. 

ХОЛАЛАНЫ Марзият. 
СУРАТДА :  Къонакъла 

Минги тауну тийресинде.

Ана тилни сакълауну эмда 
байыкъландырыуну онгларына къарагъандыла

Къабарты-Малкъарны Жамауат палатасында ре-
спубликада ана тиллеге юйретиу не халда болгъанын 
тинтгендиле.

Жокълау

Байламлыкъланы кючлерге келишгендиле

Шёндюгю амалла

«Эллилерими ыразылыкълары мени кёллендиреди»

«Кязимни хурметине атап тамамларыкъ жумушларыбыз кёпдюле»

Кёп болмай нальчикчиле 
Битеуроссей халкъ фронтну 
(ОНФ) Къабарты-Малкъар-
да бёлюмюне Шогенцуков 
атлы  орамда дарман суу эм 
балчыкъ бла багъыу мекям 
иги да тозурап, жараусуз 
болгъаны ючюн ётген-сёт-
ген кирмезча мадар этерге 
кереклисин билдиргендиле.

ОНФ-ни жаш тёлю бёлю-
мюню келечилери болум 
бла шагъырейленнгенле-
ринден сора, аны юсюнден 
шахарны администрация-
сына билдиргендиле. Аны 
бла бирге объектни тийре-
син зыбыр къалгъан-къул-
гъанладан тазаларгъа ке-
реклиси да эсгертилгенди.

- Бу жол тинтиуле «Къор-
къуусуз сабийлик» деген 
битеуроссей акциягъа кёре 
бардырылгъандыла. Сагъ-
ынылгъан мекям адамланы 
саулукъларына эм жашау-
ларына окъуна уллу къор-
къуу салыргъа боллугъуна 
шагъат болгъанбыз. Аны 
сау терезеси къалмагъан-
ды, миялалары, ууалып, 
жерде атыладыла. Гитче, 
уллу да аберилерин кесер-

чадыла. Андан сора да, 
жаш адамла, маргиналла 
да мында терк-терк жыйы-
ладыла. Аллай бир кезиуде 
биреу ачымай къаллыгъына 
неда оюлуп, уллу хата сал-
мазына ышаныулукъ жокъ-
ду, - дейди ОНФ-ни жаш 
тёлю бёлюмюню таматасы 
Ярослав Галинский.

Эсге сала айтсакъ: Наль-
чикни администрациясында 
тарыгъыугъа терк окъуна 
эс бургъандыла. Ол санда 
мекямны тёгереги бла бий-
ик хуна тартылгъанды.  Аны 
тийресин кир-кипчикден 
тазаларгъа уа солуу паркга 
буюрулгъанды.

Мекямны тозурагъанын билдиргендиле

 Маданият 

Быйыл халкъ закийибиз туугъанлы 165 жыл 
болады. Мечиланы Кязим атлы маданият 
фондну директору Аппайланы Мустафаны 
къызы Лариса анга аталып этилген, этиллик 
ишлени юслеринден айтады. 

программа, 60 китап, устаз-
лагъа 60 методика пособие, 
60 электрон китап да.

2022 жылда «Къабарты-
черкес тилден школ справоч-
ник» бла «Къарачай-малкъар 
тилни универсал сёзлюгю» 
басмаланнгандыла. Бусагъ-
атда ана тилледен методика 
материалланы электрон бан-
кы жарашдырыла турады, ол 

Устазланы усталыкъларын  
ёсдюрюу араны сайтында 
чыгъарыкъды. Кадрланы 
Къабарты-Малкъар къырал 
университетни Филология 
институтунда бла Педагогика 
колледжинде хазырлайдыла. 
Сабийлени ана тиллеге эм 
миллетлени маданиятларын 
билиуге сейирлерин къоз-
гъар мурат бла олимпиадала 
къураладыла, министерство-
ну башламчылыгъы бла теле 
эм радио дерсле бериле-
диле, ана тиллеге юйретиу 
программалары бла «1 КБР» 
телеканалда республиканы 
сыйлы устазлары чыгъа-
дыла. 

Палатаны келечиси фило-
логия илмуланы доктору 
Улакъланы Махти уа тилни 
сакълау талай шарт бла бай-
ламлы болгъанын эсге сал-
гъанды. Ол санда миллетни 
саны, жазыу тёрелери, къы-
ралны жанындан болушлукъ, 
маданият-тил сынам эм баш-
хала. «Тинтиуле кёргюзтген-
лерича, къабарты-черкес 
эм къарачай-малкъар тилле 
бла байламлы болум артыкъ  

къоркъуулу тюйюлдю, алай 
эс бурууну, тиллени сакълау 
жаны бла битеу кючлени 
жыйыуну излейди. Тиллени 
айнытыу, аланы жокъ болу-
удан сакълау жаны бла иш 
бардырылгъанына, регионда 
кёп маданиятлы эки тилли 
билим бериуню айнытыугъа 
къарамай, аланы харкюнлюк 
жашауда хайырланыу алай 
тири тюйюлдю. Ол законла 
чыгъарыу, экономика эм 
ахча чурумла бла байламлы-
ды. Илму-методика эм педа-
гогика чурумла да бардыла», 
- дегенди алим.

Ана тиллеге сейирни ёс-
дюрюуню юсюнден оюмла-
рын Псыгансу элни ючюнчю 
мектебини къабарты-черкес 
тилден бла адабиятдан уста-
зы Асият Кушева бла Наль-
чикни биринчи мектебини 
малкъар тилден бла адаби-
ятдан устазы Къонакъланы 
Любовь билдиргендиле. Ала 
ана тилледен кабинетлени 
мюлк-техника хазналарын 
игилендирирге кереклисин 
да белгилегендиле. 

Тил бла ишлеген алимле 

къаллай иш бардыргъанла-
рыны юсюнден филология 
илмуланы доктору, РАН-ны 
Къабарты-Малкъар илму 
арасыны къабарты-черкес 
тил жаны бла бёлюмюню 
башчысы Борис Бижоев 
эм профессор,  филология 
илмуланы доктору,  Къабар-
ты-Малкъар къырал универ-
ситетни къарачай-малкъар 
филология бёлюмюню баш-
чысы Кетенчиланы Мусса, 
университетни къабарты-чер-
кес тилден бла адабиятдан 
кафедрасыны доценти Муса-
дин Карданов айтхандыла. 

Алай бла  Къабарты-Мал-
къар илму арада  ана тилле 
тинтиледиле, аланы акаде-
мия грамматикалары басма-
ланнгандыла, сёзлюкле жа-
рашдырылгъандыла. Жаш 
адамланы компьютерлени, 
смартфонланы кёп хайыр-
ланнганларын эсге алынып,  
компьютер программала 
къурала турадыла, жылны 
ахырына ала хазыр боллукъ-
дула. 

Черкеслени халкъла аралы 
ассоциацияларыны прези-
денти Жарыкъландырыу эм 
илму министерствода жама-
уат советни башчысы Хаути 
Сохроков сыйлы борчубуз 
ата-бабаларыбыз бизге сакъ-
лап келген ана тилибизни 
жангы тёлюлеге да ётдюрюу 
болгъанын чертгенди. 

Жыйылгъанла арт онжыл-
лыкълада республиканы 
башчылары, Парламенти, 
алимле, билим бериуде бла 
маданиятда ишлегенле тил-
леге юйретиуге аслам кюч 
салгъанларын, алай чурум-
ла да кёп  къалгъанларын 
белгилегендиле. Сёз ючюн, 
тиллени юсюнден законну 
4-чю статьясына кёре, аланы 

сакълау, айнытыу жаны бла 
да  республикада къырал 
программа болургъа керек-
ди, алай  ол жокъду. Аны бла 
байламлы правительствода 
республиканы миллетлерини 
тиллерин (къабарты-черкес 
эм къарачай-малкъар) айны-
тыу бла кюрешген эксперт-
консультация совет жангыдан 
ишин башларгъа тийишлиди.

 Бу ишге ата-аналаны къо-
шумчулукъ этмегенлери, ала-
ны жанындан тиллерибизни 
тазалай сакълаугъа итиниу-
люк артыкъ болмагъаны, хар-
кюнлюк жашауда ана тилле 
аз хайырланылгъанлары да 
уллу кемчиликге саналгъан-
ды. Аны ючюн абаданла бла 
да ангылатыу эм жарыкълан-
дырыу ишни бардырыргъа 
керекди, деп айтылгъанды.

Жыйылыуда белгиленнге-
нича, шёндюгю излемлеге 
келишген окъутуу-методи-
ка кереклени хазырлауда, 
аланы китапланы федерал 
тизмесине кийириуде да чу-
румла чыгъа турадыла. Сёз 
ючюн, бюгюнлюкде 1-11-чи 
класслагъа къабарты тилден 
сёзлюклени бла методика по-
собияланы жангыдан чыгъа-
рыргъа керекди. Мектеплени 
ана тиллеге юйретиуде хай-
ырланылгъан мюлк-техника 
хазналары да азлыкъ этеди. 
Сабий садлада да гитчелени 
окъутурча тынгылы онгла 
жокъдула, информация тех-
нологияла жетишмейдиле. 
Бу халны тюзетир ючюн, 
школгъа дери билим бериуде 
сабийле ёз тиллерин билип 
башларча мадарла этерге 
керекди. 

Сёлешгенле чертгенлери-
ча, ана тиллеге сейир азайгъ-
аныны сылтауу адамланы кёз 
къарамлары, миллет сезим-
лери  тюрленнгенлери, жама-
уат жашауда ана тилле алай 
кенг хайырланылмагъанлары 
бла байламлыды. Тиллени 
сакълау бла асламысында 
жангызда билим бериу бла  
маданият организацияла 
кюрешедиле, алай былайда 
ата-аналаны, абаданланы 
да къайгъырыулары керекди. 

Бу уллу борчну мектепле-
ге, устазлагъа салып къоюу 
терсди, анга башха инсти-
тутла, юйюр да жууаплыды-
ла, ансыз тиллерибиз жокъ 
боллукълары хакъды. Ол 
себепден, заманны тас эт-
мегенлей, мадарла излерге, 
бу магъаналы ишни къырал 
эм жамауат даражалада 
тамамларгъа керекди, деген 
оюмгъа келгендиле жыйыл-
гъанла.

КУЛЬЧАЛАНЫ Зульфия.

Жыйылыу

Эсигизге салайыкъ, Кърымшаухал улу атлы окъ-
уула У.Д. Алий улу атлы Къарачай-Черкес къырал 
университетни, Республикалы тарых-маданият эмда 
табийгъат музей-заповедникни, А.И. Батча улу атлы 
илму-излем институтну юч жанлы келишимлерине 
кёре бардырыладыла. Проектге кёре регионла ара-
лы саугъалау комитет къуралгъанды, аны кесини да 
даражалы саугъаны – Кърымшаухалланы Ислам-
Бийни майдалын – берирге эркинлиги барды.

Бу жолгъу онтёртюнчю кере бардырылгъан бай-
рам саугъалаугъа Къарачай-Черкесден бла Къа-
барты-Малкъардан жамауат къуллукъчула, алимле, 
адабиятчыла, тарыхчыла, билим бериуде бла ма-
даниятда ишлегенле къатышхандыла. Магъаналы 
ушакъларында ала ана тилни, тарыхны, мадани-
ятны, адет-тёрени, аласыз халкъ халкъ болмагъан 

тин къыйматланы юслеринден сёлешгендиле. 
Жыйылгъанла ол ызланы эмда миллет энчиликле-
ни сакъланыргъа, мындан арысында айнытыргъа 
тийишлилигин бир кере чертип къоймагъандыла.

Кърымшаухалланы Ислам-Бийни юйю-музейинде 
бардырылгъан быллай тюбешиуле озгъан кезиуню 
бла бюгюнлюкню араларында тартылгъан кёпюр-
лечадыла. Жыйылыуну ал чакъларында къонакъла 
къарачай халкъны биринчи жарыкъландырыучусуну 
жашау эм чыгъармачылыкъ жолларыны юсюн-
ден сёлешгендиле. Кесини алгъышлау сёзюнде 
Байчорланы Мария Османовна атлы Къарачай-
Черкес къырал тарых-маданият эм табийгъат му-
зей-заповедникни таматасы Хасанланы Ханафий 
быллай тюрлю маданият байрамланы магъана-
лылыкъларын белгилеп, культура араны юсюнден 
сёлешгенди, мында тамамланнган жумушла бла 
жыйылгъанланы къысха шагъырейлендиргенди.

Ызы бла халкъла аралы саугъалау комитетни 
председатели, тарыхчы Хатуйланы Рашит бу жаны 
бла ишлерини юсюнден хапарлагъанды. Саугъалау 
беш номинациягъа кёре, Кърымшаухал улу кеси 
жашауунда бардыргъан магъаналы ызлада, бола-
ды: жамауат иш, санат, адабият, илму, экономика.

Алай бла 2022 жылда тындыргъан магъаналы 
ишлери ючюн Текуланы Мусса, филология илму-
ланы доктору, РФ-ни бийик профессионал билим 
бериуюню сыйлы ишчиси, къарачай-малкъар 
лексикологиягъа салгъан къыйыны – толусунлай 
архив шартлагъа таянып хазырланнган биринчи 
антропонимика сёзлюкню хазырлагъаны ючюн  – 
«Илму» номинацияда саугъаланнганды. КъМР-ни 
маданиятыны сыйлы къуллукъчусу Гюзюланы Тахир 
«Санат» номинацияда 2022 жылда къарачай-мал-
къар халкъны тарых жырларын жашаугъа къай-
тарыугъа эмда аланы инсценировка этиуге энчи 
юлюш къошханы ючюн белгиленнгенди.

2023 жылгъа майдалланы лауреатлары да аслам 
эдиле. Аланы санында Ёзденланы Шарафатдин, 
къырал эм жамауат къуллукъчу, философия илму-
ланы кандидаты да болгъанды. Ол къарачай-мал-
къар тёрели миллет маданиятны айнытыу жаны 

бла магъаналы жарыкъландырыу 
иш бардыргъаны эмда «Шагаю-
щие над облаками» деген очерк-
альбому ючюн «Жамауат иш» 
номинацияда белгиленнгенди. 
РФ-ни сыйлы архитектору Айбаз-
ланы Солтан Къарачай-Черкесде, 
андан тышында да эллиден артыкъ 
архитектура объектлени авторуду. 
Ол архитектурада бардыргъан иши 
бла бирге бир ненча китап да жа-
зып чыгъаргъанды, «Кентавр» эм 
аслам башха саугъаланы да лауре-
атыды. Ол «Санат» эмда «Адабият» 
номинациялада белгиленнгенди: 
къарачай халкъны кёчгюнчюлюк-

де болгъан темасын эки чыгъармачылыкъ ызда 
фахмулу ачыкълагъаны ючюн – архитектурада 
(Къарачай шахарда мемориал комплекс) эмда 
суратлау адабиятда («Къара атлы» китап). 

Сабанчыланы Хажи-Мурат, КъМР-ни илмусуну 
сыйлы къуллукъчусу, «Илму» номинацияда 2023 
жылда малкъар халкъны кёчгюнчюлюк темасын 
ачыкълагъан монография циклни жетишимли та-
мамлагъаны ючюн саугъаланнганды. Къулийланы 
Къайсын атлы Малкъар къырал драма театрны 
директору Жангоразланы Мажит чыгъармачылыкъ 
сынамгъа – малкъар сахнада Шекспериаданы 
циклинден спектакльни салыугъа актёрлукъ эмда 
къурау ишде бийик даражалы къошумчулугъу ючюн 
«Санат» номинацияда белгиленнгенди. 

16 битеуроссей эмда 26 халкъла арлы фотокон-
курслада биринчи жерлеге тийишли болуп келген, 
дунияны эм иги суратчыларындан бирине санал-

гъан аскерчи жаш, Кишиликни орденини бла Суво-
ров атлы майдалны иеси Андрей Смольниковну аты 
да Шимал Кавказда жашагъанлагъа жораланнган 
ишлеринде къарачайлыланы сыфатларын ачыкъ-
лауда фахмулулугъу ючюн «Санат» номинацияда 
айтылгъанды.  

Филология илмуланы кандидаты Атабийланы 
Асият «Къарачай-малкъар адабиятда циклический 
структурала» деген монографиясы бла миллет 
литературоведениягъа къошумчулугъу ючюн, 
тарых илмуланы кандидаты Хаджиланы Мадина 
къарачай-малкъар аш-азыкъларын тинтиу жаны 
бла дилогиясы ючюн «Илму» номинацияда белги-
леннгендиле.

Подполковник, Кишиликни орденини бла Суворов 
майдалны иеси, бир ненча китапны автору, къара-
чай-малкъар тилде жазгъан биринчи орус назмучу 
Сергей Еремеев къарачай-малкъар халкъны келе-
чилерини сыфатларын кёп жанрлы чыгъармала-
рында ачыкълагъаны, «Ёз жерими бешиги» деген 
китабы ючюн «Адабият» номинацияда саугъаланн-
ганды. Ижаланы Иосифни, жамауат къуллукъчуну, 
предпринимательни, тёрели зодчестволукъну – Уллу 
Къарачайны агъач сооруженияларыны жыйым-
дыгъын сакълаугъа эмда ол жаны бла ишни бар-
дырыугъа энчи къыйын салгъаны ючюн «Жамауат 
иш» номинацияда аты айтылгъанды. 

Аллай магъаналы белгилеуле болгъандыла 
Кърымшаухалланы Ислам-Бийни ёчюлмезлик от 
жагъасында бу жол. Аны чегинде, белгилегенибиз-
ча, кёп жарыкъландырыу ушакъла, алгъыш сёзле 
да эшитилгендиле. Къабарты-Малкъардан саугъ-
аланнганла уа «Къайсыннга жюз атлам» фондну 
председатели Тетууланы Хадисге бла филология 
илмуланы доктору Биттирланы Тамарагъа аланы 
ишлерин тийишли кёрюп, атларын саугъалау ко-
митетни сюзюуюне чыгъаргъанлары ючюн ыразы-
лыкъларын билдиргендиле. 

Андан сора да, Кърымшаухал улуну майдалы 
бла саугъалау комитетни бюгюнлюкге дери алы-
шыныусуз, ол жылланы ичинде керти да уллу иш 
бардыргъан Хатуйланы Рашит ол огъурлу ызны 
байрагъын тюшюрмегенлей мындан арысында 
Хасанланы Ханафий элтиригине ийнаннганын 
айтханды эмда кеси уа, жыйылгъанланы бирден 
тилеклери бла, аны сыйлы президентича къал-
лыгъына ыразылыгъын билдиргенди. Ахырында 
келгенлеге ыспас сёзлерин Кърымшаухалланы 
тукъумдан Къарачай шахар округну тамата архи-
тектору Хамзат билдиргенди. Аллай жарыкълыкъ 
халда ахырына жетгенди бу жыйылыу – ариу сёзле 
бла, суратлагъа тюшюу бла, гюлле бла. Ол ыз 
мындан арысында да сакъланырыгъына ийнана-
быз, къарачай-малкъар халкъны биригиулюгюню, 
ёсюуюню, айныууну бир шартыча. 

ЖАНГУРАЗЛАНЫ Нажабат.

Ол 1939 жылда 20 мартда 
Гирхожанда туугъанды. 

Ол танымагъан атасы урушдан 
къайтмай, кёп сынауладан ёт-
генди. Алай КъМКъУ-ну фило-
логия факультетинде, ызы бла 
Москвада Горький атлы ада-
бият институтда окъугъанды. 
Тырныаууз шахарда шахтада, 
район газетде, республикалы 
малкъар газетде, радиода, 
телевиденияда, «Нюр» жур-
налда да ишлегенди. 

Алийни биринчи назмулары 
газетледе, «Шуёхлукъ» альма-
нахда басмаланнгандыла. 
«Къаяла» деп назму жый-
ымдыгъы уа 1971 жылда 
чыкъгъанды. Ары кирген 
назмуланы суратлау магъ-
аналарын алып къарасакъ, 
жаш назмучу жетишимли-
ди. Къанатлы сёзю кимге, 
неге жораланса да – ата 
журтха, сюймекликге, жул-
дузлагъа – кёзбаусузду, 
ачыкъды. Кесгин назмула, 
башхаланы къатламагъан 
сыфатла, оюмла: къаяла 
булутдан башлыкъ къыса-
дыла; алтын булут алтын 
жауун къуяды; къаракъайын 
сютюн тёгеди шош арбаз-
лагъа… 

Алийни аты Москвада 
адабият институтда 

окъугъанда, артыкъ да бел-
гили болгъанды. Ол «Сло-
во о полку Игореве» деген 
белгили чыгъарманы тинтип, 
монография жазгъанды, бу 
белгили поэманы бизге жу-
уукъ этип къойгъанды – ол 
анда магъаналары тюрк тилде 
ачыкъланнган сёзлени узун 
тизмесин табып, аланы ангы-
латханды. Аны бу тинтиуюне 
бу иш бла кюрешген кёп алим 
эс бургъанды. Поэма жазыл-
гъанлы 800 жыл болгъанын 
белгилегенде, Алийни анга 
жораланнган халкъла аралы 
конференциягъа чакъыргъан-
дыла.

Андан сора да, Байзулланы 
бир жангычылыгъы – Мо-
сквада Адабият институтда 
окъугъан заманындан баш-
лап, ол кёп жылланы ичинде 
дуния назмучулукъну къу-
ралыу тюрлюлерин тинтип, 
малкъар поэзияны онгларын 
кенгерте баргъанды. Жангы 
ызла, жолла ача, тёре болуп 
къалгъан силлабо-тоникалы 
эки неда тёрт тизгинни гыллы-
уларын тюрлю-тюрлю тизип, 
сынагъанды. Алийни «Узакъ 
аулакъ» деп 1973 жылда чыкъ-
гъан китабы ол излемлеге 
шагъатлыкъ этеди. Окъуучула, 
кесаматчыла да анга «Ючгюл 
назмула» деп атагъандыла. 
Аланы хар эки тизгинден жик 
санлары азая келеди, алай 
а ала, не магъана, не тизгин 
жаны бла кем болмай, толу 
чыгъарма къурайдыла.  Сёз 
ючюн, «Къызыл кёрюмдю» 
деген назму къауумда быллай 
тизгинле бардыла: 

Башха жашаууму эсге алама 
мен мында:

Кёгю – жууукъ, жери – 
    бийик жашаууму анда.
Жулдузлары, бишген 
       алмалагъа ушай,
Жарыйдыла кёкде, 
            эллериме къарай.
Къаялары, булут 
          башлыкъ къысып,

Турадыла деменгили, 
                            къысыр.
Анда – жауун этген 
                  чарсда
Элле буруннгулу халда.
Сюеме мен аны! – 
Жаныды дунияны
Мени жерим.
Сабийлигим – 
Узакъ
Аулакъ.

Онтёрт жикден башланнган 
назму артында эки жикге 

таянады,  алай а аны гыллыуу 
окъуна тюрленмейди, къура-

лыу халы да бир тюрлю бир 
къошумчулукъ излетмейди.

Алийни бу китабы авторну 
жюрек сырын артыкъ ачыкъ 
этген чыгъармаладан толуду. 
Аны мында «Ючлю жоралау» 
деп бир аламат назмусу бар-
ды. Юч зат байлайдыла лирика 
жигитни жашаугъа: Ата журту, 
анасы, сюйгени. Ышаннганы 
уа – жаланда Ата журтду, ол 
ёмюрлюкдю, къалгъанла бол-
жаллыдыла. 

Алийни  «Жулдуз сюрюуле» 
деген китабы 1979 жылда 

чыкъгъанды. Бу аламат назму-
лада сейир тенглешдириуле, 
метафорала бардыла: къа-
натла – къызыл, ала кеслерин 
ургъан жел а – жашил; мудах-
лыкъны тенгизи – къара, анда 
эсгериу къайыкъла жюзедиле, 
ийнаныуну эски жомакъла-
ры жиляйдыла; чыгъыш – 
къызыл, батыш – къанлы; 
мудах эсгериуле – кечелени 
артмакълары; бата баргъан 
кюнню чархы наныкъ бетли 
булутлагъа къарайды… Алий 
жулдузланы, айны, жауунну 
юслеринден аслам жазгъан 
поэтледенди. 

Аны поэзиясында жаннган 
жулдузланы ызларына ушай-
ды адам къадарланы къыс-
халыгъы; кечеги жауунда ач 
зурнук жибийди, лирика жигит 
да тюз алай; элни къыйырын-
да жашил жолчукъланы ыз-
лай, кёкню къара тамагъында 
жулдузла жанадыла; къарлы 
тауну тёппесинде жомакъча 
олтурады ай, Чирик кёлню 
кюзгюсюнде ариу сыфатына 
къарай…

Бу китапха Алийни сонет 
назмулары да киргендиле. 

Ол аланы  тюрлюлерин жазып 
кёргенди. Тил байлыгъыбызны 
тап хайырлана билгени себеп-
ли, аны этген сынамларыны 
хайырындан кепге урулгъан 
назмула жаратылгъандыла. 
«Жулдуз сюрюуле» деген ки-

табына аны «Адам» деген 
сонет минчакълары (15 назму) 
киргендиле. Адам дорбунлада 
букъгъан заманладан башлап, 
баш эркинлиги ючюн озгъан 
ёмюрде уруш къазауатлагъа 
киргенине дери элтеди поэтни 
сонет жолу.  

Алийни назмуларын окъу-
санг, тил байлыгъы сейир-

синдиргенден сора да, лирика 
жигитни жюрек кюйю кесине 
эс бурдурмай къоймайды. 
Аны къарамында сюймеклик 
– дунияны тауларыча бийикди, 

къарларыча кенгди, суула-
рыча теренди, къумларыча 
иссиди, гюллю ийислиди, 
сураты жюрекде сакъла-
нады. Поэтни «Экибизни 
арабызда…», «Эки кёзюнг, 
эки къашынг, ариуум…» 
деген назмуларына жырла 
айтыладыла.

Аны «Жаннган жулдузла» 
деген назму китабы 1985 
жылда чыкъгъанды – ол на-
зму баразасын иги да терен 
этгенде. Ол юч бёлюмден 
къуралады: «Жаралы сол-
дат», «Шош макъамла», 
«Эки къую». Биринчиге кир-
ген назмуланы жигитлери 
асламдыла: Прометейден 
башлап Байзуллаланы Те-
миркъан, Отарланы Керим,  
Будайланы Азрет, белгисиз 
солдатла…

Жигитледен бири былай 
айтады: «Жангыз да 

жюрегим сыйынмады кёрге – 
аны санга къойгъанма, Адам, 
нёгерге!» Адам ёлсе, битеу ол 
сынагъан, ол билген затла – 
тарла, къарла, къая башлада 
кёгерген хансла, ойнагъан 
жашчыкъла… жерде къалады-
ла.. Алгъынча барлыкъдыла 
аскерчиле парадда, уруш бол-
са уа, окоплада солурукъдула 
солдатла, дейди поэт. 

«Шош макъамла» сюйме-
кликге аталадыла. «О сени 
ышаргъан къарамынг!..— Мен 
кирликме суугъа да, отха да», 
– деген жангыз эки тизгин окъ-
уна ийнандырадыла сюйме-
кликни ажайыплыгъына. Бери 
уа аллай 23 назму киргенди. 
Китапны ючюнчю бёлюмюн 
инсан эм философия магъ-
аналы назмула къурайдыла. 
Жашауну бла ёлюмню юсюн-
ден оюмла терендиле.

Андан сора да, Алийни 
«Жангыз терек»,  «Гуду-

чула»,  «Заманланы чархы», 
орус тилде да къауум кита-
бы чыкъгъандыла. Байзулла 
къара сёз бла да жазгъанды. 
«Къара ийнек», «Ёлмезхан» 
«Акъ булутчукъ» эм «Суу тир-
мен» деген хапарла сюргюн 
жолларында сабий да, уллу 
адамча, кесини инсанлыгъын 
кюреш бла тохташдыргъанын 
кёргюзтедиле. Дагъыда ол 
малкъар адабиятда биринчи 
болуп, «Жулдуз мухажирле», 
«Кимни арбасына минсенг» 
деген илму-фантастикалы по-
вестьле жазгъанды. 

Байзуллаланы Алий башха-
лагъа ушамагъан, фахмусу, 
адамлыгъы да уллу болгъан 
поэт, жазыучу эди. Ол сыйлы 
Къуранны малкъар тилге кё-
чюргенди. Дуниясын а 2011 
жылда 3  мартда алышханды. 

МУСУКАЛАНЫ Сакинат.

Аладан биринчиси атла-
ны жегип бардырылгъанды. 
Экисин, чындыла боюнларын 
ачытмазча этип, арт аякъла-
рына жетип юркютмезча, кён-
делен къылычланы тап жараш-
дырып салып, къылычлагъа 
да бир къулач узунлукълары 
болгъан жепилени къысып, 
къыйырларын тюйюмчек эте-
диле. 

Эки атны да алларын кери 
айландырып тохтатхандан 
сора, жиплени тюйюмчек 
къыйырларын бир къол бла 
къаты тутаргъа керекди. Андан 
сора атланы къамичиле бла 
уруп, экеулен юркютеди. Ол за-
манда тюйюмчекле  къолдан 
ычхынмай, атла тыйылгъан-
лай къалсала, хорлагъан ол 
болады.

Чабдар улуну экинчи оюну 
къапчыкъны,  будайдан, ар-
падан, тарыдан болса да, 
толтуруп, аны атда чабып бара 
сермеп, жерден алыу бла 
байламлыды. Бухчакълары 
ёрге айланнган къапны алай 
сермеу бек къыйын ишледен 
бириди. 

Къол кючю уллу болгъан 
Жубуран къарыуу бла кёплени 
сейирсиндиргенди. Той-оюн 
болгъан жерледе аны тёгере-
гинде къачан да аслам  адам  
жыйылгъанды. Ол да аланы 
сейирсиндирирге бек сюй-
генди. Мал союлгъан жерде 
базукну хайырлана, пелиуан 
дагъыда бир оюн къураучу эди. 
Аны кёпле болдуралмагъанды-
ла. Анда эр киши, ёрге туруп, 
эки къолу бла базукну алып, 
билеклерин алгъа узатып, аны 
бир бюкгенлей, сындырыргъа 
керек эди. Экинчи, ючюнчю 
кере къатларгъа жарамайды. 

Нартланы  з аманындан 

жортуууллагъа дери келе кел-
сек, Ёрюзмекден къарыулу 
болмагъанды. Андан бери уа 
Загъаштокъланы Чепеллеу, 
Улбашланы Уча, Мысакаланы 
Къара-Бий бла Сары-Бий, 
Мамашланы Баян, Ксаналаны  
тукъум башын ачхан Атарал,  
аны туудукъларындан бири 
Эрменбий, Байсыланы Аталай 
къарыу сынагъан жерледе, 
ат жараулада да барысын да   
озуп болгъандыла. 

Халкъ жырланы аламат айт-
хан Мокъаланы Зантууду бла 
Каркаланы Къыден уллу сан-
лы, къарыулу адамла эдиле. 
Сёз ючюн, бир жол Зантууду 
ёгюзню союп, этин терисине 
чулгъап кётюрюп кетген эди. 
Алай таш кётюрюп чабышыуда 
Къыденнге хорлатханы себеп-
ли, анга ёз атын берген эди. 

Огъары Малкъардан Таулу-
ланы Бий-Солтан бла Асанла-
ны Хажи-Мурат татлы тенгле 
болгъандыла. Экиси да аркъа-
ларын жерге  салдырмагъан,  
саулай Кавказны айланып 
чыкъгъан жашла эдиле. Эки 
батырны да жашауларын 1919 
жылда акъ къазакъла юзген-
диле.

Миллетибизни аллай кючлю 
жашларындан бири Болатланы 
Адил-Герий да. Ол эки ёгюз 
сюркеген томуроуну инбашы-
на женгил кётюрюп кетген-
ди. Сора, таш юсюне минип, 
союлгъан къочхарны баш 
бармагъы бла тутуп, терисин 
алай сыдыргъанды. Токъсан 
жылында аугъан чалгъыны 
сабыны къыйырындан эки бар-
магъы бла буруп, ёрге сюеп 
къойгъанды. Къыртишге ол-
туруп тургъанлай, бир аягъын 
алгъа узатып, къоллары бла 
болушмай, экинчи аягъыны 

юсюне ёре туруп къалгъанды. 
Дагъыда аны жумдуругъун 

не къарыулу адам да ачал-
магъанды. Кеси заманына 
кёре, ол болмагъанча кёп тил 
билгенди. Орус, черкес, чечен, 
эбизе, дюгер тилледе сёлешге-
ни себепли, къайда да жара-
шып, ишге, сёзге да къошулуп 
къала эди. 20-чы ёмюрню 
аллында Къарачайгъа бичен 
ишлерге баргъанында, эки 
чалгъычыны орунуна хакъ 
алып тургъанды, деген хапар 
жюрюгенди. 

Бир жол Уллу Малкъаргъа 
Басхан ауузундан къонакъла 
келедиле. Ала Темуккуланы ту-
урала (жерни аты) тийресинде 
алагъа огъарымалкъарлыла 
тюбейдиле. Пелиуан Бёзю-
ланы Бийнёгер да алайгъа 
жууукълашады. 

- Жашла, бу ууаныкны Черек-
ни бирси жанына ким ётдюрсе 
да, ат багъасы ахча саугъа бер-
ликме, - дейди къонакъланы 
жыйын таматалары. 

Терк  окъуна ууаныкны ау-
дуруп, юч аягъын бирге бай-
лап, сыртына кётюрюп, ары 
жанына ётдюрюп тюшюрген 
Бийнёгер къонакъла Мухол 
бла айланып келгинчи,  тууар-
ны къатында сакълап туруп, 
ат багъасын да алып, элли 
жашланы къатларына къайт-
хан эди.  Ол 100 жылы толуп,  
къабыр юлюшюн 1956 жылда 
Алма - Ата шахарда тапханды. 

Темуккуланы Исмайылны  уа 
таш атыуда хазна адам жетал-
магъанды. Бир жол ол аны 23 
атламгъа сызгъан эди.  Киши 
ол кёрюмдюню къатына жуу-
укъ да жеталмагъанды. 

Жарсыугъа, халкъыбызны 
быллай сейир адамларыны 
атларын  асламында жаланда 
жууукълары  биледиле. Баш-
халаны аланы юслеринден 
хазна хапарлары жокъду. Аны 
себепли, бизни борчубуз мил-
летибизни аллай  адамлары  
бла окъуучуларыбызны таныш-
дыра турууду. 

Басмагъа ТАППАСХАНЛАНЫ 
Аминат хазырлагъанды.     

Миллет тин къыйматларыбызны 
айнытханлагъа – тийишли саугъала

Эсде тутуу

Ич дуниясы башхалагъа ушамагъан жырчы
Малкъар поэт Байзуллаланы Локъманны жашы  Алий 

туугъанлы бу кюнледе 85 жыл болады 

Пелиуан жашларыбыз

Жарыкъландырыучу, поэт, кёчюрмечи, суратчы Кърымшаухалланы  Ислам-
Бийни (1864-1910) туугъан кюнюнде, 31 мартда, Тебердиде аны Юйю-музейин-
де къарачай-малкъар маданиятны айнытыугъа сезимли юлюш къошханланы 
тёрели саугъалау байрамы къуралгъанды.

Кърымшаухал улу жашагъан жыллада окъуна бу айбат жерде, тауланы,  нар-
занланы бла эдельвейслени тийресинде, аны юйю энчи маданият ара болуп 
къалгъан эди, аны от жагъасына кеси заманыны, бюгюнлюкню да алчы инсан-
лары жыйылгъанлай турадыла.

 Сейир къадарлыла

Халкъыбызда пелиуанла алгъын кёп жаратыл-
гъандыла, деген оюм жюрюйдю. Хар ауузну кеси-
ни жигити болгъанды. Кючлери бла къарыулары 
Беш да Тау  элден тышында айтылгъан жашла 
бла эриширге кёпле итиннгендиле. Чабдарланы 
Жубуран  да ма аллай пелиуанладан болгъанды. 
Кеси заманында ол бек къарыулугъа саналгъан-
ды. Ол къурагъан оюнладан бизге ючюсю жетген-
диле.

Нальчикни Дубки тийресинде  къарар адамлары болмай 
къалгъан сабийле тургъан юйде «Къагъанакълагъа болу-
шайыкъ» деген ат бла жандауурлукъ иш  бардырылгъан-
ды. Ол  сау айны ичинде  баргъанды. Аны къурагъанла уа 
кеслерини атларын белгили этерге сюймейдиле.   Москва-
да жашап, предпринимательлик бла кюрешген жашладан 
бир къаууму къыйын жашау болумгъа тюшген  сабийлеге 
деп Интернетде энчи сайт ачхан эдиле. Нальчикде сабий 
юйню таматасы Марита  Крымуковагъа  сёлешип, аны  
юсюнден билдиргендиле.

Бу огъурлу ишге къошулуп, къолайлы жашларыбыздан 
бири сабий юйге иги кесек ахча эмда абериле алып да жи-
бергенди.  Аны бла да чекленип къалыргъа да айтмайды. 
Мындан ары да къолундан келгенни аярыкъ тюйюлдю. 
Аны бла да къалмай, ёксюз сабийлеге  жанлары ауругъ-
анланы да  бу огъурлу ишге къошулургъа чакъырады.

Дагъыда бир предприниматель жашыбыз сабий юйге 
быстыр жуугъан тёрт машина, медицина аппаратура да 
алып бергенди.

Эндиге дери да ёксюзле тургъан бу юйге энчи адамла, 
предпринимательле да къолларындан келген болушлукъ-
ну этгенлерин, бюгюнлюкде да ол себеплик тохтамагъа-
нын белгилерчады.

ДАЛХАТЛАНЫ Марзият.

Жандауурлукъ

Чомарт этгенин жашырыр

Къулийланы Къайсын атлы Малкъар къырал драма театр  
сахна искусствону сюйгенлени спектакльлерине чакъырады:

5 апрельде 19:00 сагъатда – «Къара жин», Айларовну 
пьесасына кёре салыннган комедия;

10 апрельде 15:00 сагъатда – «Театр концерт»;
14 апрельде 12:00 сагъатда – «Жыртхыч къоян», П. Мо-

розовну жомагъына кёре салыннган оюн;
17 апрельде 19:00 сагъатда – «Бай келин», Токумаланы 

Жагъафарны пьесасына кёре салыннган комедия;
25 апрельде 15:00 сагъатда – «Философияны доктору», 

Б. Нушични пьесасына кёре салыннган комедия;
26 апрельде 19:00 сагъатда – «Философияны доктору», 

Б. Нушични пьесасына кёре салыннган комедия.
Телефонла: 8 928 708-44-09; 8 928 720-87-05.

Сахнада – жашау айланчла

Нальчикни орамларында айлана, шахары-
быз ариудан ариу бола баргъанын кёресе. 
Къалайында да тюрлениуле эсленедиле. 
Ленин атлы орамда уллу, омакъ юйле сюе-
ледиле, омакъ фонтанла, солурча майданла 
бардыла, Къулийланы Къайсынны атын жю-
рютген проспект да алай хычыуунду. Шоген-
цуков атлы орамны иги кесеги уа жашиллиги 
бла кесине тартады.

Къысхасы, шахарны къайсы орамы, къай-
сы майданы да кесича ариуду, аламатды, 
тазады, кёзню, жюрекни да къууандырады. 
Мен а солуу паркны къатында, бийик назы 
тереклени алларында орналгъан КъМКъУ-ну 
медицина факультетини тийресин жаратама. 
Кюнню къайсы заманында да алайда чып-
чыкъла жырлайдыла, бир назыдан башхасы-
на шырт деп ётген эрленчиклени да кёрюрге 
боллукъду, узакъ бармай а – аламат кёл. Бир 
сёз бла айтханда – жомакъ!

Факультет орналгъан мекямгъа быйыл 
октябрь айда 110 жыл толлукъду. Аны ол 
заманда училищеге деп ишлеген эдиле. 
1911 жылны 13 июлюнда уа биринчи ташын 
салгъандыла. Тарых шартлагъа кёре, аны 
къурулушуну башланыууна къараргъа кёп 
къонакъ келген эди. Бек алгъа мекям иш-
ленирик жерде жапма орнатылады, аны 
юсю байракъладан бла кюлледен толу эди. 
Дин ахлусу Тагир Шадов арап тилде дууа 
окъугъанды. Андан сора Владикавказдан 
келген къонакъладан бири – Кавказ окъуу 
округну башчысы Николай Рудольф – келир 
тёлюлеге жазылгъан письмону окъуйду. Анда 
Нальчикде реальный училищени мекямыны 
биринчи ташы къууанчлы халда салыннганын 
юсюнден айтыла эди.

Окъуу юйню биринчи директору Дмитрий 

Мучкапский бла Николай Фёдорович письмо-
ну оруннга салып, башын тынгылы бегитип, 
мекямны бир мюйюшюнде басдыргъандыла.

Бу окъуу юй халкъны ахчасына ишленнген-
ди. «Жахилликден къутулуугъа ырысхысын 
аямагъан халкъ башхаладан артха къалыр 
амалы жокъду», - дегенди реальный учили-
щеде закондан дерс берген устаз Михаил 
Жуков, митингде сёлеше.

Окъуу юйде малкъарлыла, къабартылыла 
да билим алып, эллерине къайтып, анда 
адамланы окъутургъа керек эдиле. Алай да 
болгъанды. Таулу жашла бла къызла элле-
рине барып, ёсюп келген тёлюню жазаргъа, 
окъургъа, санаргъа да юйретгендиле.

Тюрлю-тюрлю жыллада ол мекямда 
реальный училище, тиширыу гимназия, 
коммуна-школ, Ленинчи окъуу шахарчыкъ, 
фельдшер-акушер курсла. Пионерлени 
республикалы къаласы, аскер госпиталь да 
ишлерин бардырып тургъандыла. Энди уа 
медицина жаны бла тюрлю-тюрлю специ-
алистле чыгъадыла мындан.

 
ХОЛАЛАНЫ Марзият.

Заманны излемлерине тюшюне
 Тарых шарт

Ал тизгинде (солдан онгнга): Айбазланы Сол-
тан, Сабанчыланы Хажи-Мурат, Гюзюланы Тахир. 
Сюелгенле (солдан онгнга): Жангоразланы 
Мажит, Атабийланы Асият, Сергей Еремеев, Андрей 
Смольников, Ижаланы Иосиф.

Биттирланы Тамара бла Мамайланы Фатима.

Театр

КЪОНАКЪЛАНЫ Хасан

 Сюд приставла

 Шахматла

Ангылатыу

 Хазырланыу

Андан бери озгъан жыллада 
службаны аты, ведомстволу 
иелиги да бир ненча кере 
алышыннганды. Бюгюнлюкде 
уа КъМР-де бу жууаплы ишни 
РФ-ни МЧС-ини КъМР-де Баш 
управлениясыны 1-чи от тюшю-
уге къажау-къутхарыу отряды 
эмда Къабарты-Малкъарны 
От тюшюуге къажау-къутхарыу 
службасы толтурадыла. Респу-
бликалы ведомствогъа  2018 
жылдан бери таматалыкъны   
Анзор Карданов этеди.

Къабарты-Малкъарны От тю-
шюуге къажау-къутхарыу служ-
басы от тюшюуге къажау ма-
дарланы бардырыргъа, халкъ-
ны къоркъуусузлукъ жаны бла 
билимин кючлерге, излеу иш-
лени толтурургъа, авариялада 
ачыгъанланы къутхарыргъа, 
жууаплы къуллукъчуланы бла 
халкъны инсанланы къоруулау 
жорукълагъа юйретирге борчлу 
болгъанын айтырчады.  

Ахыр жыллада уа ырысхы-
техниканы кючлеуге, от ёчюл-
тюучюлени билимлерин иги-
лендириуге уллу эс бурулгъа-
нын айтырчады. Республиканы 
оноучуларыны болушлукъла-
ры бла службагъа тийишли 
техника, къутхарыу ишлени 
бардыргъанда керекли обо-
рудование да берилгендиле. 
От ёчюлтюучюлени кийимлери 
дайым да жангыртылгъанлай 
тургъанларын айтыргъа сюе-
ме. Энтта бир иги шарт – Терк 
районда Ново-Хамидие элде 
жангы бёлюм да ачылгъанды 
(12-чи номерли).

Бюгюнлюкде республиканы 
от тюшюуге къажау службасы 
техника жаны бла керекли-
сича жалчытылыныпды. Аны 
хайырындан а от тюшюулени 
болдурмау, аланы ёчюлтюу, 

аварияла да ачыгъанланы, 
тюрлю-тюрлю къыйын болум-
лагъа тюшгенлени къутхарыу 
ишни бийик даражада толту-
рургъа онг чыкъгъанды.  

От ёчюлтюучюлени шёндю-
гю тёлюсю жашауларыны 30 
жылдан да асламын халкъны 
сакълаугъа жоралагъан тамата 
нёгерлери салгъан тёрелеге 
кертичилей къаладыла. Бу 
къысха статьяда уа ведомство-
ну аягъы юсюне болуууна себе-
плик этгенлени бир къауумуну 
атларын сагъыныргъа тийишли 
кёреме, аланы арасында Борис 
Абазовну, Вячеслав Алексе-
енкону, Атабийланы Кязимни, 
Сергей Бардошну, Адмир Бер-
хамовну, Анатолий эм Артур 
Бжениковланы,  Бёзюланы 
Магомедни,  Гергъокъланы 
Ахматны, Арсен Гошоковну, 
Аслан Гуковну, Руслан Колоев-
ни, Алик Огурлуевни, Геннадий 
Портянченкону, Галина Рома-
нованы, Заур Табуховну, Султан 
Татаркановну, Слава Хагу-
ровну, Елена Черникованы, 
Амир Шибзуховну, Геннадий 
Шимни, Асланби Шокуевни, 
Шунгарланы Хусейнни эм кёп 
башхаланы.     

Регионда тамамланнган 
профилактика мадарла, от 
ёчюлтюучюлени билимлери, 
сынаулары от тюшюу бла бай-
ламлы жарсыуланы, алада 
ачыгъанланы санын иги да 
азайтыргъа себеплик этген-
диле. Сакъланнган мюлкню 
багъасы уа миллиард сомдан 
да асламды. 

Арсен САБАНОВ,
Къабарты-Малкъарны От 

тюшюуге къажау-къутхарыу 
службасыны къуллукъчусу.

Жанхотияны мектебине жумуш бла 
келгенимде, директорну юйретиу иш 
жаны бла орунбасары Мызыланы 
Надя китапхананы жокъларымы ти-
лейди. «Аны таматасы бла да таныш, 
сокъуранмазса», – дейди.

Киргенимде, тизгинликге, хар зат 
да тап жарашдырылгъанына эс бу-
рама. Ары келгеннге олтуруп, китап 
окъургъа, журналлагъа, газетлеге 
къараргъа да онгла къуралыпдыла. 
Манга китапхананы «иеси» – Жабо-
ланы Зайнаф, Хайырланы Хызырны 
къызы, жарыкъ тюбейди. Экибиз да 
ушакъ эте келгенибизде, ол гитчели-
гинден окъуна китапла окъургъа бек 
сюйгенин, школда уа математикагъа 
хунери ачыкъланнганын билгенме. 
Андан окъуна болур эди, усталыкъны 
сайларгъа жетгенде, бухгалтерликге 
кёлю тартханы да.

Алай жашауда хар не да  биз 
сюйгенча болуп къалмайды. Эрге 
чыгъып, Лашкутагъа  кёчгенинде, 
анда аны окъуууна келишген иш 
табылмайды. Элде  библиотекачы 
болмагъаны  себепли, Зайнафны ары 
чакъырадыла. Алгъа Лашкутаны орта 
школуну китапханасында ишлегенди, 
энди – Жанхотияны мектебинде.

Былай къарагъанда, иши бек 
тынчды дерчады, алай кёл салып 
кюрешгеннге жумушла табылады-
ла. Окъуучудан китапны алып, анга 
жангысын  берген, айхай да, аланы 
жаланда бир кесегиди. Ишни башы 
– сабийлеге насийхатлыкъ этиудю, 
ариу къылыкъгъа юйретиудю. Дагъ-
ыда устазлагъа, окъуучулагъа да 
дерслеге хазырланыргъа болушууду.  
Зайнаф ол жумушланы уллу кёл са-
лып тындырады. 

Классдан тышында дерслени, бай-
рамланы, тюбешиулени сценарийле-
рин къураугъа да ол тири къатышады. 
Ол жаны бла аны хунери уллуду. 
Поэзия, музыка, искусство анга бек 
жууукъдула.

– Кюн сайын телевизорда, ком-
пьютерде, телефонда осал ишлени, 
магъанасыз, ётюрюк затланы кёрюп 
тургъан сабийлеге  Александр Пуш-
кинни, Николай Гумилёвну, Анна 
Ахматованы, Михаил Лермонтовну, 
Сергей Есенинни, Александр Блокну 
чыгъармаларына табындыргъан бек 
къыйынды. Анга да къарамай, окъу-
учула аланы сезимлерин тюзетирик, 
сагъышландырлыкъ эмда тюз оюмла 
этерге юйретирик чыгъармаланы 

окъургъа сюерча, билимли, ётгюр 
эмда халал жюрекли болурларына 
себеплик этерге кюрешеме, – дейди 
Зайнаф.

Бир-бирледе адам сайлагъан 
усталыгъына сокъураннган да этеди. 
Аллай кезиуюнде  аллына келген 
сабийлени насыпдан толу, жарыгъ-
ан кёзчюклерин кёрсе, Зайнафны  
арсарлыгъы олсагъат кетеди. Окъуу-
чуланы конференциялары,  адабият 
ингирлери, викториналары, оюнла-
ры, конкурслары, китап кёрмючлери, 
билимлилени эришиулери – бу тюрлю 
ишлени бардырыу, сёзсюз, мектеп-
чилени билимлерин кётюрюрге уллу  
къошумчулукъду.

– Арт жыллада жангы китапла ки-
тапханагъа биз сюйгенча терк-терк 
тюшмейдиле. Ол а бек аманды.  

Нек дегенде  бизге  дайым жюрюп 
тургъанла  жангы чыгъармаланы из-
лейдиле, – дейди китапханачы.  

Аны къууандыргъан шартла да 
бардыла. Сёз ючюн, арт жылла-
да  кесибизни жазыучуларыбызны  
чыгъармаларын сабийле  сейир  этип 
окъугъанларын ёхтемленип айтады 
ол. «Мечиланы Кязимни, Къулий-
ланы Къайсынны, Зумакъулланы 
Танзиляны, Бабаланы Ибрагимни, 
Толгъурланы Зейтунну, Моттайланы 
Светлананы, Созайланы Ахматны, 
Мусукаланы Сакинатны, Шауаланы 
Хасанны, Додуланы Аскерни бегирек 
жаратадыла. Кёчгюнчюлюкге атал-
гъан чыгъармаланы да абаданла, са-
бийле да окъургъа  ёчдюле», – дейди 
ушакъ нёгерим.

Зайнаф ана тилибизни айныуу 
ючюн да къайгъырады. Кеси да 
республикада бардырылгъан «Ана 
тилим, жаным-тиним» деген конкурс-
ха да тири къатышады. Ма ол эмда 
ишинде болдургъан башха жетишим-
лери ючюн да аны «Къабарты-Мал-
къар Республиканы билим бериуюню 
сыйлы ишчиси» деген атха тийишли 
кёргендиле. 

Огъурлу, ариу сёзлю, сабыр тиши-
рыу Жаболаны Сюлемен бла жаш 
бла къыз ёсдюргендиле. Ала, бийик 
билим алып, бирер жерде бет жа-
рыкълы урунадыла.

ХОЛАЛАНЫ Марзият.

Билдиргенибизча, бу айдан башлап 
«Южный» эм «Северный» автовокзалла  
ишлеп  тебирегендиле. Республиканы бир-
бир районларындан эм къоншу регионла-
дан келген автобусла бла маршруткала 
алада тохтап, энди шахар ичине кирмейди-
ле. Алай бу болум бла байламлы  соруула 
чыгъадыла. Сёз ючюн, ол объектледен 
Нальчикде керекли  жерлеге жетиу къалай 
къураллыкъды? Аны бла байламлы шахар-
ны ичинде жюрюген бир-бир  улоуланы 
жюрюулерин,  адамлагъа таплыкъгъа деп, 
бу эки вокзалгъа дери созгъандыла.

Алай бла, КъМР-ни Транспорт эм жол 

мюлк министерствосу кесини телеграм 
каналында басмалагъан билдириуге кёре 
«Северный» автовокзалгъа 1-чи, 7-чи, 
9-чу,13-чю, 13-чю А, 18-чи А, 21-чи эм 25-
чи номерли маршруткала жюрюрюкдюле. 

«Южныйге» 3-чю, 11-чи А, 21-чи, 23-чю, 
26-чы эм 27-чи маршруткала жетдирик-
диле. 

Дагъыда Нальчикни администрациясын-
дан билдиргенлерине кёре, 2-чи Таман Ди-
визия атлы орам бла жюрюрча да маршрут 
къураргъа  мурат барды.  

ТАППАСХАНЛАНЫ Аминат. 

Малкъар халкъны жангырыу 
кюнюне аталып Нальчикде 
шахматладан республикалы 
эришиу бардырылгъанды. Рай-
онладан бла шахарладан жаш 
шахматчыла юч кюнню ичинде 
майдалла ючюн кюрешгендиле. 

Кеслерини жыл сан къауум-
ларында эм кючлю Жаболаны 
Адам, Ясина Кармокова, Алек-
сандр Козак, Адам Муртазов, 
Руслан Жилов ойнагъандыла. 
Кюмюш эм доммакъ майдал-
ланы Алакаев Саладин, Фа-
тима Шахмурзова, Соломон 
Доминов эм башхала къыт-
хандыла.

Жангы окъуу жылны 
аллында вузлагъа мате-
матикадан Бир къырал 
экзаменни берип кирирге 
керек боллукъ ызланы 
сайлагъанланы хазырла-
рыкъ бёлюмлени саны 
кёбейирикди. Россей-
ни Правительствосун-
да бийик окъуу юйледе 
абитуриентле бу дерсден 
сынаудан ётерге тийишли 
усталыкъланы тизмесин 
кенгертиу бла байламлы 
оюмну сюзерге керек 
боллукъду. Аны  юсюнден 

РФ-ни Президентинде 
Илму эмда билим бе-
риу советни жыйылыууну 
эсеплерине тийишлилик-
де Владимир Путин та-
мамланыргъа керекли 
жумушланы тизмесин 
тохташдыргъанды.

Алай бла,   биринчи 
июньнга дери мектепледе 
математиканы бла керти-
илмулу дерслени окъу-
тууну игилендириу эмда 
кючлендириу жаны бла 
этилирге борчлу жумуш-
ланы жыйымдыкъ планын 

хазырларгъа эмда аны 
къабыл кёрюрге борч 
салыннганды. Андан ты-
шында да, комплексли 
планны  жарашдыра ту-
руп, сабийлени бу дерс-
леден окъутхан устазланы 
усталыкъларын ёсдюрю-
уню игилендириуню, бу 
жаны бла билим берген 
преподавательле къырал 
эмда муниципал окъуу 
махкемеледе жетишген-
лей турууну да  эсге алыр-
гъа керек боллукъду.

ТРАМЛАНЫ Зухура.

Быйыл жайда мекте-
плени бошагъанла бер-
ген Бир къырал экзамен-
леринден къайсы болса 
да бирин сайлау халда 
жангыдан жазаргъа онг 
табарыкъдыла. Сынауну 
жангыдан жазыу а бийик 
окъуу юйлеге абитуриент-
лени алыу бошалгъынчы 
бардырыллыкъды. Нек 
дегенде бу жумуш вуз-
лагъа  окъуугъа кирирге 
сюйгенлени барысы да 
алагъа кеслерини къагъ-
ытларын берирге жети-
шириклерине къайгъы-
рыулукъда къураллыкъ-
ды.

Экзаменни жангыдан 
бардырыр ючюн а эки 
къошакъ (резерв) кюн 
керек боллукъду. Аны 
бла байламлы ЕГЭ-лени 
быйыл къалай  эм къай-
сы кюнледе бардырыл-
лыкъларыны болжалы 
бла байламлы тизмеле-
ри, регионла бла кели-
шимле этилгенлеринден 
сора, апрельни аягъына 
тохташдырыллыкъды-
ла. Аны юсюнден Рособ-
рнадзорну башчысы Ан-

зор Музаев билдиргенди.
Бир къырал экзаменни 

экинчи кере жазаргъа 
эркинликни юсюнден 
къыралны Президенти 
кесини жыл сайын Феде-
рал Жыйылыугъа этген 
Посланиясында айтхан 
эди. Ол белгилегеннге 
кёре, ЕГЭ-ни системасын 
игилендире барыргъа 
керекди, нек дегенде сы-
наула алыкъа жамауатны 
арасында башха-башха 
оюмланы болууларына 
себепликдиле. Аны ючюн 
окъуучуну кесини сай-
лаууна тийишлиликде 
предметледен биринден 
сынаугъа анга жангыдан 
барыргъа эркинлик бе-
рилликди.

Эсгертирге тийишлиди, 
окъуучу ЕГЭ-ни жангыдан 
экинчи кере жазса, аны 
биринчи кере берген эк-
заменинден болдургъан 
эсеплери кетериледиле, 
башхача айтханда уа, 
ала саналлыкъ тюйюл-
дюле, деп айтылгъанды. 
Болсада бу айтыуну тюз 
кёрмегенле да бардыла 
эмда ала эсеплени да 

сайларгъа эркинлик бе-
рилир жанлыдыла. Алай 
а, Рособрнадзордан бил-
диргенлерине кёре, алай 
этилсе, ол болумну сына-
уланы жангыз бир кере 
берип къойгъанла да жа-
ратмазгъа боллукъдула.

Аны себепли дерсле-
ден биринден экзаменни 
сайлау халда жангыдан 
жазаргъа эркинлик бе-
риу – ол ЕГЭ-ни кезиу-
юнде апчып неда ауруп 
къалгъан окъуучуну ол 
неда бу  предметден бир 
ненча балл жетмей къал-
гъан эсе, быллай болумну 
тюрлендирир ючюн къу-
ралады. Аны бла бирге уа 
жангыдан жазылгъан сы-
науну эсеплерине  ыразы 
болмагъан окъуучула аны 
да апелляциягъа берирге 
эркиндиле.

Алай эсе да, Рособ-
рнадзорну келечилери 
быллай эркинлик бла 
школчуланы алай кёбю-
сю угъай, жаланда 15-20 
проценти хайырланып 
къаллыкъ сунадыла.

                                                   
МОКЪАЛАНЫ Зухура. 

Ахчаны
къымгъанды 

Экономикада аманлыкъ-
лагъа къажау мадарланы 
толтургъан кезиуде РФ-
ни ФСБ-сыны КъМР-де 
Управлениясыны къуллукъ-
чулары «Дорремстрой» 
обществону  келечиси А.Р. 
Арамянны бузукъчу ишин 
тыйгъандыла. Ол «Къор-
къуусуз эм качестволу жол-
ла» миллет проектни тол-
тургъан кезиуде бёлюннген 
бюджет ахчаны кёп санда 
урлагъаны ючюн терсле-
неди, деп билдиргендиле 
бизге кюч ведомствону 
пресс-службасындан. 

Б е л г и л е н н ге н  и н с а н 

Зольск районда жолну тын-
гылы жангыртылгъаныны 
юсюнден жалгъан доку-
ментле хазырлагъанды. 

Зольск районну сюдю 
А.Р.Арамян РФ-ни УК-сыны 
159-чу статьясыны 4-чю ке-
сегине бузукълукъ  этгенин 
тохташдыргъанды эмда 
аны эркинлигин 2 жылгъа 
бла 6 айгъа сыйырыргъа  
деген оноуну чыгъаргъан-
ды. Ол условно халда тол-
туруллукъду. 

Кесине таплыкъгъа 
хайырланнганды

Экономикада аманлыкъ-
лагъа къажау мадарланы 
толтургъан кезиуде РФ-
ни ФСБ-сыны КъМР-де 

Управлениясыны къуллукъ-
чулары, полициячыла бла 
бирге Элбрус районда по-
чта бёлюмледен бирини 
башчысыны аманлыкъчы 
ишин тыйгъандыла. 

Белгили болгъан шарт-
лагъа кёре, ол, къуллугъун 
кесине таплыкъгъа хай-
ырланып, учрежденияны 
ахчасын  къоратханды, 
деп билдиргендиле  бизге 
кюч ведомствону пресс-
службасындан. 

Бу шартла бла байлам-
лы РФ-ни УК-сыны 160-чы 
статьясыны 3-чю кесегине 
кёре терслеу материалла 
ачылгъандыла. Законлагъа 
кёре, быллай аманлыкъ 
этгенни эркинлиги 6 жыл-
гъа дери сыйырылыргъа 
боллукъду. 

Къырал автоинспекторладан къутулур-
гъа кюрешген водительни тыйгъандыла. 
Ол кеф болгъаны ачыкъланнганды. 

Быйыл 28 мартда ингирде Май районда 
жолда жюрюуню къоркъуусузлугъун жал-
чытхан кезиуде инспекторла «ВАЗ-212140» 
машинагъа эс бургъандыла. Аны водители 
полициячыланы кёргенлей, терк барып 
башлагъанды. Аны тохтатыргъа кюреш-
генлеринде уа, бойсунмай, право низамны 
сакълаучуладан къутулургъа умут этгенди. 

Алай муратына жеталмазлыгъын ангы-
лап, эр киши машинадан чартлап чыгъып, 
жаяу къачаргъа кюрешгенди. Полициячы-
ла эр киши юйлени чалдишлеринден се-
кире билгенине бюсюрегендиле. Болсада 
бузукъчуну тутуп, полицияны бёлюмюне 
жетдиргендиле.

Аны аракъы ичгенине  бла къалгъанына 

медицина тинтиуле бардыргъанда, ичгини 
ёлчеми эркин этилгенден 2,5 кереге озгъа-
ны тохташдырылгъанды.

Кахундан 35-жыллыкъ  эр киши эсирип 
жолгъа чыкъгъаны ючюн бир кере жууапха 
тартылгъанды.  Дагъыда ол  машинаны 
жюрютюрге эркинлиги  болмай да тутул-
гъанды. Энди уа анга эсирип эмда права-
лары болмай машинаны жюрютгени ючюн 
административ жууап тутхан бла бирге 
уголовный иш ачыуну соруугъа къаралады. 
Ол РФ-ни УК-сыны 264.1-чи эмда 264.3-чю 
статьяларына бузукълукъла этгенди  (кеф 
болуп жолгъа къайтарып чыкъгъаны эмда 
машинаны жюрютюрге правалары сыйы-
рылып тургъанлай, биягъы транспортну 
жюрютгени ючюн).

ТИКАЛАНЫ Фатима хазырлагъанды. 

Айырмалыланы 
алгъышлагъандыла   

Къабарты-Малкъарны сюд приставлары 
Россейни уголовно-толтуруу системасына 
145 жыл толгъанына аталгъан къууанчлы 
жыйылыугъа къатышхандыла. Сюд при-
ставланы федерал службасына салыннган 
борчланы бийик даражада толтургъан 
приставла уа ведомстволу саугъалагъа 
тийишли болгъандыла. Аны юсюнден 
бизге УФССП-ны пресс-службасындан 
билдиргендиле. 

УФССП-ны башчысыны болушлукъчусу   
Мухадин Дзагалов коллегаларын алгъыш-
лай, бу кюн жашауларын законлукъну, 
низамлыкъны сакълаугъа, аманлыкъчы-
лыкъгъа къажау ишге жоралагъанлагъа 

сый-намыс берилгенин белгилегенди. 
Ол УФСИН-ни КъМР-де Управлениясыны 
башчысы  Александр Демидовну алгъыш-
лап, жууапха тартылгъанлагъа россейли 
законлагъа, халкъла аралы излемлеге 
тийишли болумла къуралгъанлары ючюн 
ыспас этгенди.

Урунургъа сюйгенлени 
чакъырадыла 

Россейни Сюд приставларыны федерал 
службасыны КъМР-де Управлениясы ве-
домствода къуллукъ этерге сюйгенлени 
чакъырады. 

Бу ишге РФ-ни 18 жылдан 40 жылгъа 
дери инсанлары кирирге боллукъдула. 
Ведомствода бу къуллукълагъа кёре изле-
недиле: сюд пристав-толтуруучу, дознава-
тель, сюдледе низамлыкъны жалчытхан 
сюд пристав.

Службада къуллукъ этгеннге бийик хакъ 
тёленеди, социал себепликле сакъланады-
ла (ол санда ведомстволу санаторийледе 
солургъа боллукъду, солугъан жерге бар-
гъанда, жол хакъ тёленеди эм башхала).

Ведомствода къуллукъ этгенлеге чынла 
бериледиле, анга кёре къуллукъда ёсерге 
онг барды. Ишге келгенле  форма бла 
жалчытылынадыла. Дагъыда усталыкъ-
гъа кириширге сынаулу насийхатчыла 
болушадыла. 

УФССП-да къуллукъ этиуню юсюнден 
толу шартланы службаны сайтында бу 
жерде табаргъа боллукъду: https://r07.
fssp.gov.ru. Соруулары болгъанла бу 
телефон номерге сёлешигиз:  8(8662) 
42-57-29.

Билимге, огъурлулукъгъа да итиндире
Китапхана

Болжалла 
тохташдырыладыла

Окъутууну игилендирир мурат бла

 УФСБ

 Жол

Тирилигине бюсюрегендиле, алай жууапха уа тартыллыкъды

Вокзаллагъа къайсы улоула жюрюрюкдюле

Буюрулгъан борчларын 
тийишлисича толтурадыла

Бюгюн, 4 апрельде, Къабарты-Малкъарда от тюшюуге къа-
жау служба къуралгъанлы 190 жыл толады. Бу кюнде 1834 
жылда Къабарты ызны башчысы полковник Пирятинский 
Къабартыда бла Малкъарда аскерчи къалалада от тюшюуге 
къажау «Ачыкъ жорукъланы» къабыл кёргенди. Ма ол узакъ 
кюнде башланнганды республикада жамауатны, халкъ мюл-
кню да от тюшюуледен сакълауну тарыхы.

 ЕГЭ-2024 Белгилеу

Черек районда Урушну, урунууну, Сауутланнган кючлени бла 
право низамны сакълаучу органларыны ветеранларыны (пенси-
ячыларыны) жамауат биригиуюню къаууму 1941-1945 жыллада 
Уллу Ата журт урушха къатышхан МЕЧУКЪАЛАНЫ Узейирни 
жашы Элиясны юй бийчеси, тылны эмда урунууну ветераны 
МУРТАЗЛАНЫ Юсюпню къызы Кизика 96 жылында ауушханыны 
юсюнден уллу бушуу этип билдиреди эмда аны жууукъларына 
бла ахлуларына къайгъы сёз береди.

Байрамгъа атап – эришиу


